
ᐅᑎᐸᒋᒧ

ᑲᑎᐸᒋᒋᑲᑌᐠ ᑕᓯᔭᐦᑭ 
ᒪᐊᐧᒋᐦᐃᑐᐃᐧᐣ

8

ᑌᐯᐤᐃᐧᐣ ᒥᓇ ᒪᒥᓇᒋᑫᐃᐧᐣ 
ᐱᒥᑯᓇᑲ

6

ᐅᑎᐡᑯᓂ ᐅᒥᓄᔭᐃᐧᐣ ᒥᓇ 
ᒥᓄ ᐱᒪᑎᓱᐃᐧᐣ

10

ᑫᑯᓀᐣ ᓂᐦᒋ? 
ᒉᒥᐢ ᑭᕑᐟᑌᐣᑌᐣ

12

ᑕᔑᑫᐃᐧᐣ ᑲᑭᔕᑌᐠ

ᓀᓫᐃ ᐯᕑᑎ, ᒪᐡᑭᑭᐃᐧᑫᐧ
ᐊᔭᒥᑐᐣ ᑎᐸᒋᒧᐃᐧᐣ ᐸᑭᑭᓂᑲᐣ 4.



ᐁᑲᐧ ᒪᐊᐧᐨ ᓂᒧᓀᐣᑕᐣ ᒋᐸᑭᑎᓇᒪᐣ ᐅᐅᐁᐧ ᓂᑎᐸᒋᒧᐃᐧᐣ 
ᐅᐅᒪ ᐅᑎᐸᒋᒧ, ᐯᐸᓄᐠ– 2023 ᑕᑲᐧᑭᐣ ᑲᐸᑭᑎᓂᑲᑌᐠ. 
ᐁᑲᐧ ᐅᐅᐁᐧ ᑲᓂᑕᑲᐧᑭᐠ (ᑕᑲᐧᑭᐣ), ᐅᐊᐧᐁᐧ ᐅᒪᒪᒥᒪ ᐊᐦᑭ 
ᐊᔕᔾ ᐊᓂᑲᐧᔭᒋ ᐅᐅᐁᐧ ᐊᐱᐣ ᑲᐃᐧᐊᓂᐱᐦᐳᐠ. ᒪᐊᐧᐨ 
ᒥᓇᐧᔑᐢ ᐊᐱᐣ ᐅᐅᐁᐧ ᑲᐊᓂ ᑫᐧᑲᔭᐠ ᒥᓇ ᐊᐱᐣ ᑲᐱᒪᑕᑭᐣ 
ᑫᑯᓇᐣ ᑲᐊᓂ ᐊᒋᓭᑭᐣ. ᐁᑲᐧ ᑭᑭᑫᐣᑕᒥᐣ ᐅᐅᐁᐧ ᑲᐊᒋᓭᐠ 
ᑐᑲᐣ ᑲᔦ ᑫᐧᑲᔭᐊᐧᓄᐣ ᑲᐃᔑᓭᑭᐣ, ᐁᑲᐧ ᐊᒥᐁᐧ ᐱᑯ 
ᑫᑭᓇᐊᐧᐨ ᑫᐃᔑᐱᒥ ᐱᒧᓴᑕᒪᐠ ᒥᓇ ᐱᑯ ᑲᐧᔭᐠ ᑫᑭᓇᐊᐧᐨ 
ᒋᑐᑕᒪᐠ ᑲᐃᔑᐸᐯᔑᑯᔭᐠ.
ᐁᑲᐧ ᐅᐅᐁᐧ ᑲᐅᐡᑭᓭᐠ ᑲᑫᐧᑲᔭᐠ ᐊᒥᐅᒪ ᑲᔦ ᐱᒧᒋᑫᐃᐧᓂᐠ 
(SLFNHA) ᐁᐃᔑᓭᐠ. ᐁᑲᐧ ᐊᔕᔾ ᑭᑭᐃᐡᑲᐧ ᐊᐧᐸᑕᐦᐊᒥᐣ 
ᐁᑭᓇᓇᑯᒪᔭᐠ ᐅᑕᓇᐠ ᑲᑭᓂᑲᓂᑕᒪᑫᐨ ᒉᒥᐢ ᒪᐧᕑᐊᐢ, ᒥᓇ 
ᑲᐧᔭᐠ ᒋᐃᔑᓭᓂᐠ ᐅᐱᒪᑎᓱᐃᐧᐣ ᐊᐱᐣ ᑲᑭᑌᐱᓇᐠ ᒋᐃᐡᑲᐧ 
ᐊᓄᑭᐨ ᐁᑲᐧ ᓂᐣ ᐊᐱᐣ ᐊᔕᔾ ᒪᒪᐤ ᓂᐦᓱᐱᓯᑦ ᐅᐅᐁᐧ 
ᐱᒧᒋᑫᐃᐧᐣ ᓂᑐᒋᓂᑲᓂᐡᑲᐣ.
ᐁᑲᐧ ᐅᐅᐁᐧ ᒣᑲᐧᐨ ᐱᒧᒋᑫᐃᐧᐣ ᑲᓂᑲᓂᐡᑲᒪᐣ ᑕᐱᐡᑯᐨ ᑫᑯᓇᐣ ᒋᐅᑎᓂᑫᑕᒪᐊᐧᑲᐧ ᐃᐧᒋᐦᐃᐁᐧᐃᐧᓇᐣ ᑕᔑᑫᐃᐧᓂᐠ 
ᑲᐊᔭᐊᐧᐨ ᐊᐃᐧᔭᐠ ᒥᓇ ᑫᐃᔑᓇᑲᐧᐠ ᐅᐅᐁᐧ ᐱᒧᒋᑫᐃᐧᐣ ᒥᓇ ᑫᐃᔑᐱᒧᒋᑫᒪᑲᐠ, ᐁᑲᐧ ᒥᓇ ᓂᐸᑭᑎᓂᑎᐢ 
ᒋᑲᓇᐊᐧᐸᑕᒪᐣ ᐅᑭᒪᐃᐧᐣ ᑫᐃᔑᐱᒧᒋᑲᑌᐠ, ᒥᓇ ᐱᑯ ᒋᐅᔑᑕᒧᓂᑫᔭᐣ ᐊᓂᐣ ᑫᐃᔑᓇᑲᐧᑭᐣ ᓇᑯᑕᒪᐃᐧᓇᐣ 
ᑲᐱᒥᔭᐦᑭᐊᐧᐠ ᒥᓇ ᒋᒪᐡᑲᐊᐧᑌᑭᐣ ᐃᐧᑕᓄᑭᒥᑐᐃᐧᓇᐣ. ᐁᑲᐧ ᒥᓇ ᑭᓄᑕᒥᐣ ᐁᑭᒋᓀᐣᑕᑲᐧᐠ ᐊᓂᔑᓇᐯᐠ ᑫᐃᐧᓇᐊᐧ 
ᒋᐃᐧᒋᑕᐧᐊᐧᐨ ᐅᓇᒋᑫᐃᐧᓂᐠ, ᐁᑲᐧ ᒥᓇ ᓂᐸᑭᑎᐣᑎᐢ ᒋᒪᐡᑲᐊᐧᑐᔭᓂᐣ ᐊᔭᒥᐦᐃᑐᐃᐧᓇᐣ ᒥᓇ ᐃᐧᑕᓄᑭᒥᑐᐃᐧᓇᐣ 
ᑲᐃᓇᑌᑭᐣ ᒥᐡᑯᐨ ᐊᓂᔑᓇᐯᐠ ᒋᑭᑫᐣᑕᒧᐊᐧᐨ ᐱᒧᒋᑫᐃᐧᐣ (SLFNHA) ᑲᑐᑕᑭᐣ ᑫᑯᓇᐣ ᐁᑲᐧ ᒋᑲᓄᑕᒧᐊᐧᐨ 
ᑲᐃᔑᐸᑯᓭᓂᒧᐊᐧᐨ ᑫᐃᔑᐱᒧᒋᑲᓂᐊᐧᐠ.
ᐁᑲᐧ ᐅᐅᐁᐧ ᒥᓯᐁᐧ ᐊᐧᐁᐧᓇᒋᑫᐃᐧ ᐅᑭᒪᐃᐧᐣ ᐊᔕᔾ ᑭᐅᓇᒋᑲᑌ ᐁᑲᐧ ᐊᐦᐃ ᑲᔦ ᑕᑲᐧᐣ ᐊᓄᑭᑲᒋᑫᐃᐧ 
ᐊᐧᐁᐧᓇᒋᑫᐃᐧᐣ. ᐁᑲᐧ ᐅᐅᐁᐧ ᐊᐧᐁᐧᓇᒋᑫᐃᐧᐣ ᒋᐃᐧᒋᐦᐃᐁᐧᒪᑲᐠ ᐊᓂᐣ ᑫᐃᔑᐱᒧᒋᑲᓂᐊᐧᐠ 2022-2027 
ᐱᒧᒋᑫᐃᐧᐣ ᐅᑕᓄᑭᐃᐧ ᐱᒧᒋᑫᐃᐧᓂᐠ ᒥᓇ ᒋᑲᓇᐊᐸᐧᒋᑲᑌᑭᐣ ᑲᑭᒋᓀᐣᑕᑲᐧᑭᐣ: ᑕᔑᑫᐃᐧ ᑎᐯᐣᒋᑫᐃᐧᐣ, ᒪᐡᑭᑭᐃᐧ 
ᐱᒧᒋᑫᐃᐧᐣ ᐁᑲᐧ ᐃᐧᒋᐦᐃᐁᐧᐃᐧᓇᐣ.
ᐁᑲᐧ ᐊᔕᔾ ᐅᐅᒪ ᑲᐱᑕᓇᓄᑭᑕᒪᑫᔭᐣ ᐅᐅᒪ ᓀᑫᑲᒥᐠ, ᒥᔑᐣ ᓂᐊᐧᐸᑕᓇᐣ ᓄᑕᓭᐃᐧᓇᐣ, ᐁᑲᐧ ᒥᓇ ᐁᑲ 
ᑲᑭᐅᑎᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᐊᓂᔑᓇᐯᐠ ᑲᓇᑕᐁᐧᐣᑕᒧᐊᐧᐨ. ᐁᑲᐧ ᐅᐅᐁᐧ ᐊᓄᑭᐃᐧᐣ ᒪᐊᐧᐨ ᓂᑲᐦᐃᑭᑐᒥᐣ 
ᒋᐃᐧᒋᐦᐃᑯᔦᐠ ᒋᐊᓂᒧᑕᒪᑭᐣ ᓄᑕᓭᐃᐧᓇᐣ ᐁᑲᐧ ᓴᑯᐨ ᓄᒪᑫ ᐱᑯ ᑕᐃᔑᓭ ᒥᓂᑯᐠ ᒋᑌᐱᓇᒪᑭᐣ. ᐁᑲᐧ ᒪᐊᐧᐨ 
ᒥᓇ ᑭᒋᓀᐣᑕᑲᐧᐣ ᒋᓂᓯᑕᐃᐧᓂᑲᑌᑭᐣ ᓄᑕᓭᐃᐧᓇᐣ ᒥᓇ ᑎᐱᓂᑫᐃᐧᓇᐣ ᒣᑲᐧᐨ ᐅᐅᐁᐧ ᒪᐡᑭᑭᐃᐧ ᐱᒧᒋᑫᐃᐧᐣ 
ᑲᐱᒥᐊᓄᑲᑌᐠ ᒥᓇ ᑲᐃᐧ ᐃᔑᒪᒋᐃᐧᒋᑲᑌᐠ. ᐁᑲᐧ ᓴᑯᐨ ᑭᔭᐱᐨ ᒥᐡᑕᐦᐃ ᐊᓄᑭᐃᐧᐣ ᑕᑐᒋᑲᑌ, ᐁᑲᐧ 
ᓂᐃᐧᓇᓇᑯᒪᐠ ᐅᑫᐧᓂᐊᐧᐠ ᐊᓂᔑᓇᐯᐃᐧ ᐅᓂᑲᓂᑕᒪᑫᐠ, ᑭᒋᐦᐊᔭᐠ, ᐊᓄᑭᑕᒪᑫᐃᐧᑲᒥᑯᐣ, ᑲᐃᐧᑕᓄᑭᒪᔭᐠ 
ᐁᑲᐧ ᐊᓄᑭᓇᑲᓇᐠ ᑕᐱᐡᑯᐨ ᑲᐸᑭᑎᓂᑎᓯᐊᐧᐨ ᑲᐧᔭᐠ ᒋᐊᓄᑭᑕᒪᑫᐊᐧᐨ ᒥᐡᑯᐨ ᑲᐧᔭᐠ ᒋᐅᔑᒋᑲᑌᐠ ᒪᐡᑭᑭᐃᐧ 
ᐱᒧᒋᑫᐃᐧᐣ.
ᓂᑲᑲᓇᐁᐧᐣᑕᒥᐣ ᐱᒧᒋᑫᐃᐧᐣ ᐅᑎᔑᓇᒧᐃᐧᐣ, ᐅᑕᓄᑭᑕᒪᑫᐃᐧᐣ ᒥᓇ ᐅᐃᐧᒋᐦᐃᐁᐧᐃᐧᓇᐣ ᒣᑲᐧᐨ ᐅᐅᐁᐧ ᑲᐱᒥ 
ᐊᓄᑲᑕᒪᐠ ᑲᐧᔭᐠ ᒋᐃᔑᓇᑲᐧᐠ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᐣ ᑲᐸᑭᑎᓂᑲᑌᐠ.
ᓂᑎᔑᓇᒧᓂᓇᐣ: ᒋᒥᓄᓭᐠ, ᒥᓇ ᒋᒥᓄᔭᐊᐧᐨ ᐊᓂᔑᓇᐯᐠ ᑲᐃᐧᒋᔭᑲᓄᐊᐧᐨ ᑲᐱᒧᓭᐊᐧᐨ ᒥᓄᔭᐃᐧᓂᐠ.
ᓂᑕᓄᑭᑕᒪᑫᐃᐧᓂᓇᐣ: ᑲᐧᔭᐠ ᒋᐃᔑᓇᑲᐧᓂᓂᐠ ᐅᒥᓄᔭᐃᐧᓂᐊᐧ ᐊᓂᔑᓇᐯᐠ ᐅᐅᒪ ᒥᓯᐁᐧ ᑭᐁᐧᑎᓄᐠ ᒥᐡᑯᐨ 
ᑲᐧᔭᐠ ᒥᓇ ᒋᓂᑲᓂᐡᑲᒧᐊᐧᐨ ᐃᐧᒋᐦᐃᐁᐧᐃᐧᓇᐣ ᒥᓇ ᒋᒪᐡᑲᐃᐧ ᑲᓄᑕᒧᐊᐧᐨ ᑕᔑᑫᐃᐧ ᒪᐡᑭᑭᐃᐧ ᓄᑕᓭᐃᐧᓇᐣ.
ᓂᐃᐧᒋᐦᐃᐁᐧᐃᐧᓂᓇᐣ: ᓂᑭᒋᓀᐣᑕᒥᐣ ᑭᒋᓀᐣᒋᑫᐃᐧᐣ, ᐃᐧᒋᐃᐧᑐᐃᐧᓇᐣ, ᐊᓂᔑᓇᐯᐃᐧ ᐱᒪᑎᓱᐃᐧᐣ, ᒪᒪᐤ 
ᑐᒋᑫᐃᐧᐣ, ᒥᓇ ᑲᐧᔭᐠ ᐃᔑᑲᓇᐧᐸᒋᑫᐃᐧᐣ. ᓂᑕᓄᑲᑕᒥᐣ ᒋᑲᓇᐁᐧᐣᑕᒪᐠ ᐊᓂᔑᓇᐯᐃᐧ ᑭᐦᑭᓄᐦᐊᒪᑫᐃᐧᓇᐣ ᑐᑲᐣ 
ᓴᑭᐦᐃᐁᐧᐃᐧᐣ, ᓴᐁᐧᐣᒋᑫᐃᐧᐣ, ᑭᒋᓀᐣᒋᑫᐃᐧᐣ, ᑭᑫᐣᑕᒪᐃᐧᐣ, ᑌᐯᐤᐃᐧᐣ, ᐃᔑᒋᑫᐃᐧᐣ ᐁᑲᐧ ᑕᐸᓭᓂᒧᐃᐧᐣ.
ᐁᑲᐧ ᐃᐡᑲᐧᔭᐨ, ᑲᑭᓇ ᐊᐃᐧᔭᐠ ᓂᓇᓇᑯᒪᐠ ᑲᐊᐧᐸᒪᑲᐧ ᐅᐅᒪ ᑲᐱᑕᓇᓄᑭᑕᒪᑫᔭᐣ ᐁᑲᐧ ᒥᓇ ᑫᑭᓇ ᑲᐧᔭᐠ 
ᒋᐊᔭᑲᐧᒥᓯᔦᐠ
ᑭᒋᒥᑫᐧᐨ

ᑎᐸᒋᒧᐃᐧᐣ ᑲᐸᑭᑎᓇᐠ 
ᐅᐊᐧᐁᐧ ᓴᐧᓂᔭ ᐊᐃᔑᐠ-ᒪᐣ, ᐅᑭᒪ & ᑲᓂᑲᓂᐡᑲᐠ ᐱᒧᒋᑫᐃᐧᐣ



61 Queen Street
PO Box 1300

Sioux Lookout, ON 
P8T 1B8 

ᐁᑲᐧ ᐅᑎᐸᒋᒧ ᑲᐅᔑᑐᐨ ᐅᐊᐧᐁᐧ ᐱᒧᒋᑫᐃᐧᐣ (SLFNHA) 
ᐃᐧᑕᒪᑫᐃᐧᐣ ᐱᒧᒋᑫᐃᐧᑲᒥᐠ.

ᑲᑫᐧᑌᐃᐧᓇᐣ/ᐁᑭᑐᐃᐧᓇᐣ/ᑎᐸᒋᒧᐃᐧᐣ ᐃᐧᑕᒪᑫᐃᐧᓇᐣ?
ᐱᒪᓯᓇᐦᐃᑫᐣ ᓇᐣᑕ ᐱᒋᑭᑐᐣ: 
communications@slfnha.com, 807-738-6108

Find us on Facebook, Twitter, LinkedIn: @SLFNHA

ᑕᔑᑫᐃᐧᐣ ᐊᐧᔐᑲᐧᐣ 
ᓀᓫᐃ ᐯᕑᑎ, ᐊᐧᒐᐢᐠᑯᓂᒥᐠ ᐊᓂᔑᓂᓂᐃᐧ ᑕᔑᑫᐃᐧᐣ

ᑌᐯᐤᐃᐧᐣ ᒥᓇ ᒪᒥᓇᒋᑫᐃᐧᐣ ᐱᒥᑯᓇᑲ

ᑲᑎᐸᒋᒋᑲᑌᐠ ᑕᓯᔭᐦᑭ ᒪᐊᐧᒋᐦᐃᑐᐃᐧᐣ

ᐅᑎᐡᑯᓂ ᐅᒥᓄᔭᐃᐧᐣ ᒥᓇ ᒥᓄ ᐱᒪᑎᓱᐃᐧᐣ 
ᒉᒥᐢ ᑭᕑᐟᑌᐣᑌᐣ, ᐅᐡᑲᑎᓯᐃᐧ ᐃᐡᑯᓄᐃᐧᐣ ᐅᑕᔭᒥᐦᐃᐁᐧ

ᑫᑯᓀᐣ ᓂᐦᒋ? 
ᑕᔾᓫᐁᕑ ᒧᓂᔭᐢ, ᐅᐡᑲᑎᓯᐃᐧ ᐊᓄᑭᓇᑲᐣ

ᕊᑭᑐᓐ ᑭᑕᐊᓂᔑᓇᐯᒧᐎᓐ
ᐊᓄᑭᐃᐧᓇᐣ ᐅᐅᒪ ᐱᒧᒋᑫᐃᐧᓂᐠ 

ᐅᐅᒪ ᑎᐸᒋᒧᐃᐧᓂᐠ

981 Balmoral St. 
Suite 200

Thunder Bay, ON
P7B 0A6

ᑕᔑᑫᐃᐧᐣ ᑲᑭᔕᑌᐠ
ᓀᓫᐃ ᐯᕑᑎ, ᒪᐡᑭᑭᐃᐧᑫᐧ
ᐊᐧᒐᐢᐠᑯᓂᒥᐠ ᐊᓂᔑᓂᓂᐃᐧ ᑕᔑᑫᐃᐧᐣ

ᐁᑲᐧ ᓀᐦᐃ ᐯᕑᑎ (ᐱᑎᓫᐁᕑ) ᒥᓇ ᐅᑎᐯᐣᒋᑫᐃᐧᐣ ᐊᐦᐃᐠ 
ᑭᑕᔑᐅᐱᑭ ᐃᐃᒪ ᐅᐊᐧᓂᐦᐃᑫᐃᐧᓂᐊᐧᐠ ᓂᑭᑕᐤᓯᐱᐠ ᒥᓇ 
ᒧᑭᒪᐣᓴᑲᐦᐃᑲᓂᐠ, ᐁᑲᐧ ᒥᒋᑲᐣᓴᑲᐦᐃᑲᓂᐠ ᐅᒋᐯᔑᓇᑲᐧᐣ. ᐁᑲᐧ 
ᐊᐦᐃᐠ ᑭᓱᓇᑲᓄᑭᐸᐣ ᐯᓫᐊᑲᐣᓴᑲᐦᐃᑲᐣ ᐃᐡᑯᓄᐃᐧᑲᒥᑯᐠ ᒣᑲᐧᐨ 
ᑲᑯᑕᐧᓱᔭᐦᑭᐃᐧᓀᐨ. ᐁᑲᐧ 1966, ᓂᔭᓇᐣ ᑎᐯᐣᒋᑫᐃᐧᓇᐣ, ᐁᐦᐊᐠ 
ᑲᔦ ᐱᑎᓫᐁᕑᐢ, ᐊᐧᒐᐢᐠᑯᓂᒥᐠ ᒋᐃᔑᓀᐱᒋᐊᒋᐢᑲᐸᓂᐠ ᒣᑲᐧᐨ 
1967 ᑲᐊᐦᑭᐊᐧᓂᓂᐠ.
ᐁᑲᐧ ᑲᐃᐧᐣ ᒋᑭᐅᒋᓇᐱᔕᐨ ᐯᓫᐊᑲᐣᓴᑲᐦᐃᑲᐣ ᐃᐡᑯᓄᐃᐧᑲᒥᑯᐠ. 
ᐁᑲᐧ ᐁᐦᐊᐣ ᐅᓂᑭᐦᐃᑯᐣ ᐅᑭᑭᓴᑎᓂᑯᐣ ᒋᐊᔭᔭᐱᐨ ᑲᐃᔑᑕᐊᐧᐨ 
ᒣᑲᐧᐨ (13) ᑲᓂᓱᔕᐱᔭᐦᑭᐃᐧᓀᐨ.
“ᐁᑲᐧ ᓂᑭᐊᐧᐣᑐᓇᐣ ᓂᓇᑲᒋᐃᐧᓇᐣ ᒥᓇ ᓂᑭᑫᐣᑕᒪᐃᐧᐣ.” ᐃᑭᑐ. 
“ᐁᑲᐧ, ᐊᒥᐁᐧ ᐊᐱᐣ ᑲᑭᐅᒋᐃᓀᐣᑕᒧᐊᐧᐨ ᒋᑭᓴᑎᓂᔑᐊᐧᐨ 
ᐁᑲᐧ, ᑲᑭᑫᐣᑕᒪᐣ, ᒋᓇᐱ ᑭᑭᓄᐦᐊᒪᐃᐧᔑᐊᐧᐨ ᐊᓂᔑᓂᓂᐃᐧ 
ᑫᑯᓇᐣ.” ᐁᑲᐧ ᐅᒪᒪᐣ ᑲᑭᐃᐧᒋᐦᐃᑯᐨ ᒪᐊᐧᐨ ᒥᐡᑕᐦᐃ ᐅᑭ 
ᑭᐦᑭᓄᐦᐊᒪᑯᐣ ᐊᓂᔑᓂᓂᐃᐧ ᐃᔑᒋᑫᐃᐧᓇᐣ ᑐᑲᐣ ᐸᑭᑕᐁᐧᐃᐧᐣ 
ᒥᓇ ᐊᐧᐳᓱᓇᐸᑫᐧᐃᐧᐣ. ᐁᑲᐧ ᐅᑫᐧᓂᐊᐧᐣ ᐅᑕᑕᒪᐣ, ᒧᓯᐢ 
ᐱᑎᓫᐁᕑ, ᐅᑭᐃᐧᒋᐦᐃᑯᐊᐧᐣ ᐅᐊᐧᐁᐧ ᓀᓫᐃ ᒥᓇ ᐅᑎᐯᐣᒋᑫᐃᐧᐣ 
ᒋᐃᐧᒋᐦᐃᐁᐧᐊᐧᐨ ᓂᐡᑕᑦ ᑲᑭᐅᔑᒋᑲᑌᑭᐣ ᒥᑎᑯᐊᐧᑲᐦᐃᑲᓇᐣ.
ᐁᑲᐧ ᑲᑕᑲᐧᑭᐠ 1973, ᐊᐧᒐᐢᐠᑯᓂᒥᐠ ᐅᑭᐊᔭᓇᐊᐧ ᒪᐡᑭᑭᐃᐧᑲᒥᑯᐢ 
ᐁᐦᐊ ᒥᓄᔭᐃᐧᐣ ᐅᑭᒪᐃᐧᐣ ᑲᓇᑕ ᐁᑭᐅᐡᑕᒧᓂᑫᐨ. ᐁᑲᐧ ᓀᓫᐃ 

ᐅᒥᓭᓴᐣ ᐊᕑᐃᓯᐸᑊ ᐅᑭᓇᑲᑕᐣ ᐅᑕᓄᑭᐃᐧᐣ ᐅᐅᐁᐧ ᑕᔑᑫᐃᐧᐣ 
ᒪᐡᑭᑭᐃᐧ ᐊᓄᑭᐃᐧᐣ (CHR), ᐁᑲᐧ ᓀᓫᐃ ᐊᐱᐣ ᐅᐅᐁᐧ 
ᑭᐃᓇᓄᑭᑕᒪᑫ ᒥᓂᑯᐠ ᒪᒪᐤ ᓂᓴᐧᓱᔭᐦᑭ.
“ᐁᑲᐧ ᑕᐢ, ᐊᒥᐁᐧ ᐱᑯ ᑲᑭᐊᐱᑕᓄᑭᔭᐠ ᐁᐦᐊᐠ ᒪᐡᑭᑭᐃᐧᑫᐧ 
ᑲᑭᑐᑕᒧᐊᐧᐨ ᐁᐧᑎ ᐱᐅᑕᓇᐠ, ᐁᑲᐧ ᑲᑭᑫᐣᑕᒪᐣ, ᑲᓇᑕᐃᐧᔭᑲᓄᐊᐧᐨ 
ᐊᐃᐧᔭᐠ,” ᓀᓫᐃ ᐃᑭᑐ. “ᐁᑲᐧ ᑲᔦ ᒥᐡᑕᐦᐃ ᑭᒋᐦᐊᔭᐠ 
ᓂᑭᐃᐧᒋᐦᐃᑯᐠ, ᐁᐦᐊᐠ ᐅᑕ ᐃᑫᐧᐊᐧᐠ, ᑐᑲᐣ ᑭᒋᑫᐧᐠ ᐅᐅᒪ 
ᓂᑕᔑᑫᐃᐧᓂᐠ. ᒪᐊᐧᐨ ᐅᑭᑭᑫᐣᑕᓇᐊᐧ ᐅᐅᐁᐧ ᐅᑕᐱᓇᐊᐧᓱᐃᐧᓇᐣ 
ᑲᐃᒋᑲᑌᐠ. ᐁᑲᐧ ᑭᒋᐦᐊᔭᐠ, ᒥᓇ ᐅᑕᐱᓇᐊᐧᓱᐠ, ᒥᐡᑕᐦᐃ ᑫᑯᓂᓂ 
ᓂᑭ ᑭᐦᑭᓄᐦᐊᒪᑯᐠ ᐊᓂᐣ ᑫᐃᔑᐃᐧᒋᔭᑲᐧ ᐅᐡᑲᑎᓯᐃᐧ ᐅᒪᒪᒥᒪᐠ 
ᐊᓂᐣ ᒥᓇ ᑫᐃᔑᐃᐧᒋᔭᑲᐧ ᑲᓂᑕᐃᐧᑭᓂᐨ ᐅᑕᔭᓂᐊᐧᐣ. ᒥᓇ 
ᑲᑭᐃᐧᑕᓄᑭᒪᑲᐧ ᑭᒋᑫᐧᐠ, ᑐᑲᐣ ᓂᒪᒪ ᒥᓇ ᑲᐃᐧᒋᐊᐱᒋᓯᒪᐨ…
ᒪᐊᐧᐨ ᒥᐡᑕᐦᐃ ᐅᑭᑭᑫᐣᑕᓇᐊᐧ ᐊᓂᔑᓂᓂᐃᐧ ᒪᐡᑭᑭᐣ.”
ᐁᑲᐧ ᓀᓫᐃ ᐸᓂᒪ ᒥᓇ ᑭᓇᐱᐡᑯᓄᐸᐣ ᑲᔭᓂᐡᑲᐧ ᑭᔑᐱᓭᐠ 1980’s. 
ᐁᑲᐧ ᐅᐅᐁᐧ ᐊᔕᔾ ᐅᑎᐯᐣᒋᑫᐃᐧᐣ ᐊᐧᓂᓇᐊᐧᑲᐠ ᑭᐃᔑᑯᓯᓂᐸᓂᐣ, 
ᐊᒥᐅᒪ ᑲᑭᑕᔑᐡᑯᓄᐨ, ᒪᐊᐧᐨ ᒥᐡᑕᐦᐃ ᐅᑭᐊᓄᑲᑕᐣ ᐅᑎᐡᑯᓄᐃᐧᐣ 
ᒥᐡᑯᐨ ᒋᑲᑫᐧ ᑌᐱᓇᐠ ᑐᑲᐣ ᒪᒪᑕᐃᐧ ᑭᑫᐣᒋᑫᐃᐧᓇᐣ ᒪᐡᑭᑭᐃᐧᑫᐧᐠ 
ᑲᐃᐡᑯᓄᐣᑕᒧᐊᐧᐨ ᒪᐡᑭᑭᐃᐧᑫᐧᐃᐧ ᐃᐡᑯᓄᐃᐧᓂᐠ.
ᐁᑲᐧ ᐯᕑᑎ ᑎᐯᐣᒋᑫᐃᐧᐣ ᐊᐦᐃᐠ ᑕᐣᑕ ᐯ ᑭᒋᑕᐃᐧᓂᐠ 
ᑭᐃᔑᐊᒋᑯᓯᐸᓂᐠ 1997 ᑲᔭᐦᑭᐊᐧᐠ. ᓀᓫᐃ ᐅᐃᐧᒋᐊᐧᑲᓇᐣ, 
ᐃᐡᑕᐣ ᐯᕑᑎ, ᑭᑭᒋᐅᑭᒪᑲᓄ ᐃᐃᒪ ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ 
ᐁᑲᐧ ᐅᑯᓯᓴᐣ ᑕᓂᔦᓫ (ᑭᐃᐡᑲᐧ ᐱᒪᑎᓯᐸᐣ ᐊᐧᒐᐡᐟᐱᓯᑦ 1, 
2004) ᒣᑲᐧᐨ ᐁᑭᐊᓄᑲᑕᐠ ᒋᑭᒋᐱᒪᑕᐦᐁᐃᐧᓂᓂᐃᐧᐨ. ᐁᑲᐧ, 
ᑕᓂᔦᓫ ᑭᐃᐡᑲᐧ ᐱᒪᑎᓯᐸᐣ 2004. ᐁᑲᐧ ᑲᑭᐊᐧᓂᔭᐨ ᐅᑯᓯᓴᐣ, 
ᓀᓫᐃ ᐅᑭᑭᔑᐡᑯᓄᓂᑕᐣ ᒪᐡᑭᑭᐃᐧ ᐃᐡᑯᓄᐃᐧᐣ ᓫᐁᐠᐁᐦᐟ 
ᔪᓄᐯᔭᓯᑎ ᒪᒪᐤ ᓂᐃᐧᔭᐦᑭ.
ᐁᑲᐧ ᓀᓫᐃ ᐊᐦᐃᐠ ᓂᐡᑕᑦ ᑭᑕᔑᒪᐡᑭᑭᐃᐧᑫᐧᐃᐧ ᑕᐣᑕ ᐯ ᑭᒋᑕᐃᐧᓂᐠ 
ᐃᐃᒪ ᑭᒋᐦᐊᔭᐠ ᑲᐃᔑᑲᓇᐁᐧᐣᑕᑯᓯᐊᐧᐨ ᑭᑕᓇᓄᑭ. ᐁᑲᐧ ᐊᐱᐣ 
ᓇᑫᓇᐊᐧᐨ ᐊᐦᐃᐠ ᑭᐃᔑᐊᑕᓄᑭ ᐃᐃᒪ ᔑᐳᑲᒪ ᐊᓂᔑᓇᐯᐃᐧ 
ᐱᒧᒋᑫᐃᐧᓂᐠ, ᐁᑲᐧ ᐊᐦᐃᐠ ᑲᑭᑕᓇᓄᑭᐨ ᐊᐧᓇᒪᐣᓴᑲᐦᐃᑲᓂᐠ ᒥᓇ 
ᑭᐡᑭᒪᐣᓯᐊᐧᐳᐠ.
ᐁᑲᐧ ᐊᐱᐣ ᒥᓇ ᑭᐊᓂᔑᓭᓂ ᒋᑭᐁᐧᐨ ᐃᐃᒪ ᐅᑕᔑᑫᐃᐧᓂᐠ ᐁᐦᐊᐣ 
ᐅᑕᑕᒪᐣ ᐁᑭᐃᓂᑯᐸᐣ ᒥᓇ ᐅᓯᔐᔕᐣ: ᐁᑲᐧ ᑲᓂᐣ ᐃᐧᑲ ᓀᐱᐨ 
ᑭᒋᐅᒋᒪᒐᐨ ᓇᐣᑕ ᑲᔦ ᐸᑲᐣ ᓀᐱᐨ ᒋᑭᐊᐣᑕᐃᐧ ᐃᔑᑲᐯᔑᐨ.

ᐁᑲᐧ ᑕᔑᑫᐃᐧᐣ ᑲᑭᔕᑌᐠ ᐅᐅᒪ ᓴᓴᑯᓇᐠ ᑎᐸᒋᒧᐃᐧᐣ ᑕᔭᒋᑲᑌ ᐅᑎᐸᒋᒧ ᑕᐱᐡᑯᐨ ᑲᐃᐧᒋᑲᑌᓂᐠ ᒥᓇ ᑲᓇᓇᑯᒪᑲᓄᐊᐧᐨ 
ᐱᒧᒋᑫᐃᐧᐣ (SLFNHA) ᐊᓄᑭᓇᑲᓇᐠ ᒥᓇ ᑲᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓇᐣ ᐅᐅᒪ ᑭᐁᐧᑎᓄᐣᐠ. ᐁᑲᐧ ᐊᐃᐧᔭ 
ᑭᑫᓂᒪᐨ ᒋᑎᐸᒋᒪᑲᓄᐨ ᐅᐅᒪ ᑕᔑᑫᐃᐧᐣ ᑲᑭᔕᑌᐠ ᑎᐸᒋᒧᐃᐧᓂᐠ, ᐁᐦᐊ ᑲᓄᐡ ᐃᐧᑕᒪᑫᐃᐧᐣ ᐱᒧᒋᑫᐃᐧᑲᒥᐠ,  
communication@slfnha.com ᓇᐣᑕ ᐃᔑᑭᑐᐣ ᐅᐅᒪ 807-697-3206.

“ᐁᑲᐧ ᐅᐅᐁᐧ ᐯᔑᐠ ᑭᑭᒋᐦᐊᔭᒥᓇᓇᐠ ᐅᑭᑭᓄᐦᐊᒪᑫᐃᐧᓂᐊᐧᐣ, 
ᐁᑲᐧ ᐊᒥᐁᐧ ᐁᐃᔑᑌᐯᐤᒋᑲᑌᐠ ᒧᔕᐠ ᒋᓇᑐᑕᐊᐧᔭᑲᐧ ᑭᒋᐦᐊᔭᐠ, 
ᒋᓇᑐᑕᐊᐧᔦᐠ ᑫᑯᓂᓂ ᑲᐃᐧᑕᒪᐃᐧᑲᐧ, ᒥᓇ ᐱᑯ ᑲᐧᔭᐠ ᒋᐊᓄᑲᑕᒪᐣ 
ᑲᐃᐧᑐᑕᒪᐣ, ᐁᑲᐧ ᐊᐱᐣ ᑲᐧᔭᐠ ᑫᑯᓇᐣ ᑕᑕᑯᔑᓄᒪᑲᓄᐣ,” 
ᐃᑭᑐ. “ᐁᑲᐧ ᓂᑭᑫᐣᑕᐣ ᑭᑕᔑᑫᐃᐧᓂᓇᓇᐣ, ᑌᐯᐤ ᐅᑕ 
ᓄᐱᒥᐃᐧ ᑕᔑᑫᐃᐧᓇᐣ ᒪᐊᐧᐨ ᑲᐧᔭᐠ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᐣ 
ᐁᓇᑕᐁᐧᐣᑕᒧᐊᐧᐨ. ᒥᓇ ᐅᓇᑕᐁᐧᓂᒪᐊᐧᐣ ᐅᑕᓂᔑᓂᓂᐃᐧ 
ᒪᐡᑭᑭᑫᐧᒧᐊᐧᐣ. ᐁᐦᐊᐠ ᐅᑕ ᑭᒋᐦᐊᔭᐠ ᐁᑲ ᑲᓂᓯᑐᑕᒧᐊᐧᐨ ᒪᐊᐧᐨ 
ᐅᓇᑕᐁᐧᓂᒪᐊᐧᐣ ᒋᐃᐧᑕᓄᑭᒪᐊᐧᐨ, ᐁᑲᐧ ᑫᓂᐣ ᐅᒧᓀᐣᑕᓇᐊᐧ 
ᑲᐃᐧᑕᓄᑭᒪᑲᐧ ᐅᓴᑦ ᐅᑕ ᑲᔦ ᑲᓂᑕ ᐊᓂᔑᓂᓂᒧᔭᐣ. ᓂᓂᑕ 
ᐊᓂᔑᓂᓂᑦ. ᒥᓇ ᓂᓂᓯᑐᑕᑯᐠ ᐁᑲᐧ ᓂᓂᓯᑐᑕᐊᐧᐠ.”
ᐁᑲᐧ ᑭᐊᐣᑕᐃᐧ ᓇᐱ ᒪᑕᓄᑭᐸᐣ ᐊᐧᒐᐢᐠᑯᓂᒥᐠ 2017 
ᑲᐊᐦᑭᐊᐧᓂᓂᐠ ᐁᑲᐧ ᑲᔦ ᓇᓇᑲ ᑫᑯᓇᐣ ᐅᑭᐊᓄᑲᑕᓇᐣ 
ᐅᑕᔑᑫᐃᐧᓂᐠ ᒥᔑᓂᔭᐦᑭ ᐱᐅᑕᓇᐠ.
ᐁᑲᐧ ᒪᐊᐧᐨ ᑲᔦ ᑭᒋᐊᓄᑭᑕᒪᑫᐃᐧᓂᐠ ᑭᐃᔑᐊᓴᑲᓄᐸᐣ 
ᐅᒋᒥᑭᔑᑲᓂᐱᓯᑦ 2020 ᒋᐃᐧᒋᔭᐨ ᑯᐱᐟ-19 ᐊᓄᑭᓇᑲᓇᐣ 
ᑐᑲᐣ ᒪᐡᑭᑭᐃᐧᓂᓂᐊᐧᐣ, ᐊᑯᓯᐃᐧ ᐊᓄᑭᓇᑲᓇᐣ, ᒪᐡᑭᑭᐃᐧᑫᐧᐣ, 
ᑭᒋᒪᐡᑭᑭᐃᐧ ᐅᐃᐧᒋᐦᐃᐁᐧᐣ, ᐁᑲᐧ ᑯᑕᑭᔭᐣ ᐊᓂᔑᓇᐯ 
ᒪᐡᑭᑭᐃᐧᑫᐧᐣ. ᒪᐊᐧᐨ ᐅᐅᐁᐧ ᐅᒧᓀᐣᑕᐣ ᑲᐃᐧᒋᑕᐧᐨ ᐁᑲᐧ ᐃᐧᐣ 
ᐁᑕ ᑭᓂᑕ ᐊᓂᔑᓂᓂᒧ ᒥᓇ ᐁᑭᒥᑫᐧᐨ ᑭᐦᑭᓄᐦᐊᒪᑫᐃᐧᐣ ᒥᓇ 
ᑭᒋᐦᐊᔭᐣ ᐁᑭᐱᒥᐊᔭᒥᔭᐨ. ᐁᑲᐧ ᑫᐃᐧᐣ ᑭᐃᐧᒋᑕᐧ ᑲᑭᐸᑭᑎᓂᑲᑌᐠ 
ᑯᐱᐟ-19 ᒋᐡᑕᐦᐃᑲᐣ ᐃᐃᒪ ᑭᐁᐧᑎᓄᐃᐧ ᑕᔑᑫᐃᐧᓇᐣ.
ᐁᑲᐧ ᒥᓴᐊᐧᐨ ᑲᐃᐧᐣ ᒪᔑ ᓀᓫᐃ ᐁᑭᒋᐦᐊᔭᐊᐧᑫᓂᒧᐨ, ᐊᒥᐁᐧ ᐱᑯ 
ᐅᑭᑫᐣᑕᒪᐃᐧᐣ ᐁᐃᔑᐱᒥᐊᐸᒋᑐᐨ ᑲᐊᓄᑭᑕᒪᐊᐧᐨ ᐅᑫᐧᓂᐊᐧᐣ 
ᐊᓂᔑᓂᓂᐊᐧᐣ. ᒥᓇ ᑲᐧᔭᐠ ᑫᑯᓇᐣ ᐊᐃᐧᔭᐣ ᐁᐊᐧᐃᐧᑕᒪᐊᐧᐨ, 
ᐁᑲᐧ ᓀᓫᐃ ᐃᑭᑐ: “ᑕᔑᓀ ᒥᔑᐣ ᐊᐃᐧᔭᐠ ᓂᐃᐧᑕᒪᐊᐧᐠ 
ᐁᓇᓇᑲᐃᐧᓇᑲᐧᑭᐣ ᒪᐡᑭᑭᐃᐧ ᐊᓄᑭᑕᒪᑫᐃᐧᓇᐣ ᐅᐅᒪ ᒪᐡᑭᑭᐃᐧ 

ᐱᒧᒋᑫᐃᐧᓂᐠ.”
ᐁᑲᐧ ᑲᔦ ᐅᑎᓀᐣᑕᐣ ᑕᐱᐡᑯᐨ ᐊᓂᔑᓂᓂᐊᐧᐠ ᐁᐊᔭᐊᐧᐊᐧᐨ 
ᒋᑭᐱᒧᑐᓂᐨ ᒪᐡᑭᑭᐃᐧ ᐱᒧᒋᑫᐃᐧᐣ ᐃᐃᒪ ᐅᑕᔑᑫᐃᐧᓂᐊᐧᐣ, ᐁᑲ 
ᑕᑲᐨ ᒋᐊᐯᓂᒧᐣᑕᐊᐧᐊᐧᐨ ᐊᑲᐧᒋᐠ ᑲᐅᒋᓭᓂᐨ ᐊᐃᐧᔭᐣ. ᐁᑲᐧ 
ᐊᐦᐃ ᑲᔦ ᐊᓂᔑᓂᓂᐃᐧ ᑐᒋᑫᐃᐧᓇᐣ ᒋᐊᔑᑎᓂᑲᑌᑭᐣ ᐅᐅᒪ 
ᑭᑕᔑᑫᐃᐧᓂᓇᓇᐣ.
“ᐁᑲᐧ ᐅᐅᐁᐧ ᓂᑎᔑᑌᐯᐤᑕᐣ ᑭᐡᐱᐣ ᑭᑎᔑᐱᒪᑎᓱᐃᐧᐣ ᐊᐸᒋᑐᔭᐣ 
ᒪᐡᑭᑭᐃᐧ ᐱᒧᒋᑫᐃᐧᓂᐠ ᐊᒥᐁᐧ ᑫᐃᔑᓭᐠ ᐊᐱᐣ ᑲᐧᔭᐠ ᒋᐃᔑᓭᔭᐣ,” 
ᐃᑭᑐ. “ᐁᑲᐧ ᒥᓇ ᒪᐊᐧᐨ ᒋᒥᓄᔭᔭᐣ ᐅᐅᐁᐧ (ᐊᓂᔑᓂᓂ) 
ᑲᐊᓂᔑᓂᓂᐃᐧᔭᐣ. ᐊᒥᐅᐁᐧ ᑲᓇᑕᐁᐧᐣᑕᒪᐠ. ᑲᐧᔭᐠ ᒋᒥᓄᔭᒪᑲᑭᐣ 
ᑭᑕᔑᑫᐃᐧᓂᓇᓇᐣ. ᑲᐧᔭᐠ ᒥᓇ ᒋᒥᓄᔭᒪᑲᑭᐣ ᑎᐯᐣᒋᑫᐃᐧᓇᐣ. ᑲᐧᔭᐠ 
ᑲᐃᔑᓭᑭᐣ ᑎᐯᐣᒋᑫᐃᐧᓇᐣ ᒪᐊᐧᐨ ᒪᐡᑲᐃᐧᓯᒪᑲᓄᐣ ᑕᔑᑫᐃᐧᓇᐣ. 
ᐊᒥᐁᐧ ᐁᐃᔑᑯᓭᐣᑕᒪᐠ ᒋᒪᐡᑲᐃᐧᓯᒪᑲᑭᐣ ᑕᔑᑫᐃᐧᓇᐣ ᒥᓇ 
ᒋᒥᓄᔭᒪᑲᑭᐣ.”
ᐁᑲᐧ ᐅᐅᒪ ᐊᔕᔾ ᑭᓇᑲᐧᐢ ᑲᐅᒋᒪᐡᑭᑭᐃᐧᑫᐧᐊᐧᓂᑭᐨ, ᐊᔕᔾ 
ᐅᑕᓂᑲᓇᐊᐧᐸᑕᐣ ᐸᑭ ᒋᐊᓂᑭᐱᒋᐨ ᒥᓇ ᐱᑯ ᓇᓇᑲ ᑫᑯᓇᐣ ᒋᐊᓂ 
ᑐᑕᑭᐣ ᐁᑲ ᓇᐱᐨ ᑭᒋᐊᓄᑭᐨ. ᐁᑲᐧ ᐅᐅᐁᐧ ᑲᒪᐡᑭᑭᐊᐧᓄᑭᔭᐣ, 
ᐅᐅᐁᐧ ᐊᓄᑭᐃᐧᐣ ᐃᔑᓇᑲᐧᐣ 24/7. ᐁᑲᐧ ᒪᑯᐱᓯᑦ 2022, 
ᓀᓫᐃ ᐸᑲᐣ ᐊᓄᑭᐃᐧᐣ ᐅᑭᒪᑕᓄᑲᑕᐣ.
“ᑲᑭᒋᓀᐣᑕᒪᓂᐣ ᐊᒋᓭᐊᐧᐣ ᑲᐊᓂ ᑫᑌᔭᑎᓯᔭᐣ. ᐃᔑᓭ ᑲᔦ 
ᓇᐱᐨ ᓇᓇᑲ ᑫᑯᓇᐣ ᐁᐃᐧᑐᑕᒪᓂᐣ, ᑭᑭᑫᐣᑕᐣ, ᐊᐦᐃᐠ ᑲᔦ 
ᐱᑲᐧᒋᔭᐦᐃᐠ ᒋᑕᔑᑫᔭᐣ. ᒋᑲᑎᑯᓂᔭᐣ. ᒋᑲᐧᐡᑫᐧᐱᓀᔭᐣ, ᓇᐣᑕ 
ᐱᑯ ᒋᐊᐃᔕᔭᐣ,” ᐃᑭᑐ. “ᐁᑲᐧ, ᐊᒥᐁᐧ ᐊᐱᐣ ᒪᐡᑭᑭᐃᐧᑫᐧ 
ᑭᐦᑭᓄᐦᐊᒪᑫᐃᐧᐣ ᑲᑭᐅᑕᐱᓇᒪᐣ, ᐁᑲᐧ 9 ᓀᐃᐧᐨ 5 ᓂᑕᑲᐧᓄᑭ, 
ᐁᑲᐧ ᒥᐡᑯᐨ ᐸᑲᐣ ᑫᑯᓇᐣ ᑲᔦ ᓂᑐᑕᓇᐣ, ᑐᑲᐣ ᐁᔭᐱᔭᐣ 
ᑲᐃᔑᑕᔭᐣ ᐁᑲᓇᐊᐧᐸᑕᒪᐣ ᑲᐸᑲᑌᐁᐧᓇᓂᐊᐧᐠ,” ᐃᑭᑐ. “ᒪᐊᐧᐨ 
ᓀᒧᓀᐣᑕᐣ.”

ᓇᒪᒋᓂᑭᐠ: ᓀᓫᐃ ᐯᕑᑎ ᐁᑲᐧ ᐅᒋᒥᒐᐣ ᐅᐅᒪ ᓀᓫᐃ ᐱᑎᓫᐁᕑ ᒪᐡᑭᑭᐃᐧᑲᒥᑯᐠ, ᐁᑲᐧ ᐊᒥᐁᐧ ᐅᑫᐧᓂᐊᐧᐣ ᑲᑭᐅᒋᓇᐱᓂᑲᓇᑲᓄᐨ. ᐊᑯᓇᐠ ᓇᒪᒋᓂᑭᐠ, ᑭᒋᐁᒪᐦᐁᐃᐧᑭᒪ ᒪᐧᕑᐊᐢ 
ᐱᑎᓫᐁᕑ, ᓀᓫᐃ ᐯᕑᑎ, ᓫᐊᔾ ᐱᑎᓫᐁᕑ, ᑭᒋᐅᑭᒪᑲᐣ ᐊᓫᐱᐣ ᐱᑎᓫᐁᕑ, ᐊᓂᔑᓇᐯ ᐊᐢᑭ ᐅᑭᒪᐃᐧᐣ.
ᑭᒋᓂᑭᐠ: ᓀᓫᐃ ᐃᐧᒋᐦᐃᐁᐧ ᑯᐱᐟ 19 ᒋᐡᑕᐦᐃᑲᓇᐣ ᑲᒥᑲᐧᓂᐊᐧᐠ ᐅᑕᔑᑫᐃᐧᓂᐠ ᐁᑲᐧ ᒍᓫ “ᒍᐃᐧ” ᒪᑫᔾ ᑲᔦ ᑲᓇᑯᓯᐨ.

ᑌᐯᐤᐃᐧᐣ ᒥᓇ ᒪᒥᓇᒋᑫᐃᐧᐣ ᐱᒥᑯᓇᑲ

ᐁᑲᐧ ᐊᐧᓂᓇᐊᐧᑲᐠ ᐊᓂᔑᓇᐯ ᒪᐡᑭᑭᐃᐧ ᐅᑭᒪᐃᐧ ᐱᒧᒋᑫᐃᐧᐣ 
(SLFNHA) ᓇᓇᑲ ᑫᑯᓇᐣ ᐅᑭᑐᑕᓇᐣ ᒣᑲᐧᐨ ᐊᐧᑌᐸᑲᐃᐧᐱᓯᑦ 
25-29, 2023 ᐅᐅᒪ ᐊᐧᓂᓇᐊᐧᑲᐠ.
“ᐁᑲᐧ ᐅᐅᐁᐧ ᐊᓂᔑᓇᐯᐃᐧ ᐱᒧᒋᑫᐃᐧᐣ ᐅᐅᒪ ᒪᐊᐧᐨ ᑲᒥᔕᐠ 
ᑕᐃᐧᓂᐠ, ᐊᐧᓂᓇᐊᐧᑲᐠ ᐊᓂᔑᓇᐯ ᒪᐡᑭᑭᐃᐧ ᐅᑭᒪᐃᐧ ᐱᒧᒋᑫᐃᐧᐣ 
ᐅᑭᓀᐣᑕᐣ ᒪᐊᐧᐨ ᐁᑭᒋᓀᐣᑕᑲᐧᐠ ᑫᓂᓇᐊᐧᐨ ᓇᐣᑕ ᒋᑐᑕᒪᐠ ᒥᓇ 
ᒋᓇᑯᑐᔭᐠ ᐅᐅᐁᐧ ᑌᐯᐤᐃᐧᐣ ᒥᓇ ᒪᒥᓇᒋᑫᐃᐧᐣ,” ᐃᑭᑐ ᓴᐧᓂᔭ 
ᐊᐃᔑᐠ-ᒪᐣ, ᐅᑭᒪ ᒥᓇ ᑲᓂᑲᓂᐡᑲᐠ ᐱᒧᒋᑫᐃᐧᐣ (SLFNHA). 
“ᒥᓇ ᐁᐃᐧᒥᑲᐃᐧᐣᑕᐊᐧᔭᑲᐧ ᐁᐧᐡᑲᐨ ᑲᑭᔕᐳᐡᑲᒧᐊᐧᐨ ᐃᐡᑯᓄᐃᐧᐣ 

ᒥᓇ ᐁᒪᒥᑎᓀᓂᒪᔭᐠ ᐅᑫᐧᓂᐊᐧᐠ ᐊᐊᐧᔑᔕᐠ ᐁᑲᐃᐧᑲ 
ᑲᑭᐅᒋᐱᑫᐁᐧᐊᐧᐨ ᐃᐃᒪ ᒣᑲᐧᐨ ᑲᑭᑕᔑᐢᑯᓄᐊᐧᐨ.”
ᐁᑲᐧ ᐅᐅᐁᐧ ᒣᑲᐧᐨ ᑲᑭᐱᒥᑯᓇᑲᐠ ᒥᑲᐃᐧᐣᑕᐁᐧᐃᐧ ᐱᒧᓭᐃᐧᐣ 
ᑭᑐᒋᑲᑌ ᐊᐧᑌᐸᑲᐃᐧᐱᓯᑦ 27 ᐁᑲᐧ ᔑᒪᑲᐣᔑᐃᐧᑲᒥᑯᐠ 
ᑭᐅᒋᒪᒐᓂᐊᐧᐣ ᓀᐃᐧᐨ ᑲᐸᔑᒧᐃᐧᓂᐠ ᑭᐊᑯᐡᑲᓂᐊᐧᐣ. ᑯᑕᑭᔭᐣ 
ᑫᑯᓇᐣ ᑲᑭᑐᒋᑲᑌᑭᐣ ᒪᑎᐁᐧᐦᐃᑫᐃᐧᐣ, ᒥᑭᓯᑲᐧᓯᐃᐧᐣ, ᐊᓂᔑᓇᐯᐃᐧ 
ᒪᐡᑭᑭᐣ ᐁᑲᐧ ᒋᒪᐣ ᑲᐅᔑᒋᑲᑌᐠ, ᒥᓇ ᒪᐡᑭᑭᐃᐧ ᐸᐡᑫᐧᐊᐧᐢ, ᒥᓇ 
ᑭᒪᑯᔕᓂᐊᐧᐣ ᐁᑲᐧ ᑭᑎᐸᒋᒧᓇᓂᐊᐧᐣ.

ᑲᑎᐸᒋᒋᑲᑌᐠ ᑕᓯᔭᐦᑭ 
ᒪᐊᐧᒋᐦᐃᑐᐃᐧᐣ
ᐁᑲᐧ ᐊᐧᓂᓇᐊᐧᑲᐠ ᐊᓂᔑᓇᐯ ᒪᐡᑭᑭᐃᐧ ᐅᑭᒪᐃᐧ ᐱᒧᒋᑫᐃᐧᐣ 
(SLFNHA) ᓂᔓᑭᔑᑲ ᑕᓯᔭᐦᑭ ᒪᐊᐧᒋᐦᐃᐁᐧᐃᐧᐣ (AGM) 
ᐅᑭᑐᑕᐣ ᐃᐃᒪ ᑕᐣᑕ ᐯ, ᐅᐣᑌᕑᐃᔪ. ᐁᑲᐧ ᐅᐅᐁᐧ ᐱᒧᒋᑫᐃᐧᐣ 
ᐅᓇᓇᑯᒪᐣ ᑲᑭᐱᔕᓂᐨ ᑭᒋᐦᐊᔭᐣ, ᐅᑭᒪᑲᓇᐣ, ᒪᐡᑭᑭᐃᐧ 
ᐊᓄᑭᓇᑲᓇᐣ, ᐅᓂᑲᓂᑕᒪᑫᐣ, ᐁᑲᐧ ᑭᒋᐊᓇᑭᓇᑲᓇᐣ ᐅᐅᒪ ᒥᓯᐁᐧ 
ᐅᐅᐁᐧ ᐱᒧᒋᑫᐃᐧᐣ ᑲᑕᓇᓄᑭᑕᒪᑫᐨ ᑲᑭᐅᒋᓭᐊᐧᐨ, ᐊᐦᐃᐣ ᑲᔦ 
ᐅᑫᐧᓂᐊᐧᐣ 33 ᐊᓂᔑᓇᐯᐃᐧ ᑕᔑᑫᐃᐧᓇᐣ.
“ᐁᑲᐧ ᒥᑫᐧᐨ ᑭᑎᓂᓇᐊᐧ ᐊᐧᓴ ᑲᑭᐅᒋᓭᔦᐠ ᐅᐅᒪ ᑲᐱᔕᔦᐠ 
ᒪᐊᐧᒋᐦᐃᑐᐃᐧᓂᐠ ᐅᐅᐁᐧ ᑲᐱᒥᑯᓇᑲᐠ. ᐁᑲᐧ ᑭᐸᑯᓭᐣᑕᒥᐣ ᑲᐧᔭᐠ 
ᒋᒥᓄᔭᐊᐧᐨ ᑭᑕᓂᔑᓂᓂᒥᓇᓇᐠ ᐃᐧᒋᐦᐃᐁᐧᐃᐧᓂᐠ ᐅᒋ. ᐁᑲᐧ ᒥᓇ 
ᒪᐊᐧᐨ ᓂᒧᓀᐣᑕᐣ ᑲᐊᓂᒧᑕᒪᐣ ᒥᓇ ᑫᑐᒋᑲᑌᐠ ᐅᐅᐁᐧ ᐊᓂ ᓂᑲᐣ 
ᒪᐡᑭᑭᐃᐧ ᐱᒧᒋᑫᐃᐧᐣ. ᐊᒥᐁᐧ ᐱᑯ ᑫᐃᔑᐱᒥᐃᐧᑕᓄᑭᒥᑯᔦᐠ,” 
ᐃᑭᑐ ᓴᐧᓂᔭ ᐊᐃᔑᐠ-ᒪᐣ, ᐅᑭᒪ ᒥᓇ ᐅᓂᑲᓂᑕᒪᑫ.

ᐃᐡᐱᒥᐠ: SLFNHA ᐅᑭᒪ & ᐅᓂᑲᓂᑕᒪᑫ ᓴᐧᓂᔭ ᐊᐃᔑᐠ-ᒪᐣ ᐅᑕᔭᒥᐦᐊᐣ ᑲᐱᔕᓂᐨ 
ᒪᐊᐧᒋᐦᐃᑐᐃᐧᓂᐠ
ᐃᐡᐱᒥᐠ ᑭᒋᓂᑭᐠ: ᐅᑭᒪᑲᐣ ᕑᐊᐧᐁᐧᐣ ᑭᕑᐁᐣ, ᓯᓫᐁᐟ ᐸᐧᓫᐢ ᐊᓂᔑᓇᐯ ᑕᔑᑫᐃᐧᐣ
ᒐᐸᔑᐢ ᑭᒋᓂᑭᐠ: ᑭᒋᐅᑭᒪᑲᐣ ᐊᕑᐱᐣ ᐱᑎᓫᐁᕑ, ᐊᓂᔑᓇᐯ ᐊᐢᑭ ᐅᑭᒪᐃᐧᐣ.

ᑭᒋᓂᑭᐠ: ᐦᐊᐁᐧᕑᐟ ᒥᔕᑭ, ᑲᓂᑲᑕᐱᑕᐠ 
ᐅᐅᐁᐧ ᐱᒧᒋᑫᐃᐧᐣ ᐊᐱᑕᒪᑫᐃᐧᐣ 
ᐅᐸᑭᑌᓇᐣ ᒪᐊᐧᒋᐦᐃᑐᐃᐧᐣ.
ᐊᐧᓴ ᑭᒋᓂᑭᐠ: ᐅᑭᒪᑲᐣ ᑎᕑᐊᐊᐧᐢ 
ᑲᑭᑲᒥᐠ, ᓀᑲᐤᓴᑲᐦᐃᑲᐣ ᑕᔑᑫᐃᐧᐣ 
ᑲᑫᐧᑌ ᑫᑯᓂᓂ.
ᒐᐸᔑᐢ: ᑲᐃᐡᑲᐧ ᐅᑭᒪᐃᐧᐨ & 
ᑲᑭᓂᑲᓂᑕᒪᑫᐨ ᒉᒥᐢ ᒪᐧᕑᐊᐢ 
ᐁᓇᓇᑯᒪᑲᓄᐨ ᒥᔑᓂᔭᐦᑭ ᐱᒧᒋᑫᐃᐧᐣ 
ᑲᑭᐱᒧᑐᐨ.

ᐃᐡᐱᒥᐠ: ᐅᑭᒪᑲᐣ ᕑᐊᐢᓱᓫ ᐁᐧᓯᓫᐃ, 
ᐱᔓᓴᑲᐦᐃᑲᐣ ᑕᔑᑫᐃᐧᐣ
ᑭᒋᓂᑭᐠ: ᐅᑭᒪ & ᐅᓂᑲᓂᑕᒪᑫ ᓴᐧᓂᔭ 
ᐊᐃᔑᐠ-ᒪᐣ, ᒉᒥᐢ ᒪᐧᕑᐊᐢ, ᐁᑲᐧ ᒣᔾᔦᕑ 
ᑕᐠ ᕑᐊᐊᐧᐣᐢ, ᐊᐧᓂᓇᐊᐧᑲᐠ.
ᐊᐧᓴ ᑭᒋᓂᑭᐠ: ᐅᑭᒪᑲᐣ ᑕᐧᓂ ᒪᐧᕑᐊᐢ, 
ᑭᒋᓇᒣᑯᓯᑊ ᐃᓂᓂᐊᐧᐠ ᐅᑎᐸᒋᒧᑕᐊᐧᐣ 
ᐅᑫᐧᓂᐊᐧᐣ ᐁᐦᐊᐣ ᐅᑭᒪᑲᓇᐣ ᒥᓇ 
ᐅᓇᔑᐁᐧᐃᐧᓂᓂᐊᐧᐣ ᒪᐡᑭᑭᐃᐧ 
ᐱᒧᒋᑫᐃᐧᐣ ᐅᒋ.

ᐅᑎᐡᑯᓂ ᐅᒥᓄᔭᐃᐧᐣ ᒥᓇ ᒥᓄ ᐱᒪᑎᓱᐃᐧᐣ

ᐁᑲᐧ ᐃᐧᑕᒪᐃᐧᔑᓇᑦ ᐊᐊᐧᓀᓄᔭᐣ.
ᐳᔓ, ᐊᓂᐣ!! ᐁᑲᐧ ᒉᒥᐢ ᑭᕑᐟᑌᐣᑌᐣ ᓂᑎᔑᓂᑲᐢ ᐁᑲᐧ ᓂᑕᓂᔑᓇᐯᐃᐧ 
ᐃᔑᓂᑲᓱᐃᐧᐣ ᒪᐡᑯᑌ-ᐱᓯᑭ ᐁᑲᐧ ᒪᔭᑦ ᐃᑭᑐᓇᓂᐊᐧᐣ ᐸᐸᓫᐅ 
ᐁᑲᐧ ᒪᑲᐧᑲᐠ ᓂᑐᒋᑎᐯᐣᑕᑯᐢ. ᐅᐅᒪ ᐱᒧᒋᑫᐃᐧᓂᐠ (SLFNHA) 
ᓂᑕᓇᓄᑭ ᐁᑲᐧ ᑲᐃᓇᓄᑭᔭᐣ ᐅᐡᑲᑎᓯᐃᐧ ᐃᐡᑯᓄᐃᐧᐣ ᐅᑕᔭᒥᐦᐃᐁᐧ 
ᐁᑲᐧ ᓂᒧᒋ ᒥᑫᐧ ᐊᔭᒥᐦᐃᐁᐧᐃᐧ ᐃᐧᒋᐦᐃᐁᐧᐃᐧᐣ ᐃᐃᒪ ᐊᐧᓂᓇᐊᐧᑲᐠ 
ᑭᐁᐧᑎᓄᐠ ᐃᐡᑯᓄᐃᐧᑲᒥᑯᐠ. ᑭᐡᐱᐣ ᑲᓇᑕᐁᐧᐣᒥᓂᑯᔭᐣ, ᐁᐦᐊᐠ 
ᑲᔦ ᓂᐃᐧᒋᔭᐠ ᐅᑎᐡᑯᓂᐠ ᐃᐃᒪ ᐯᓫᐊᑲᐣ ᐸᐧᓫᐢ ᐊᓂᔑᓇᐯᐃᐧ 
ᐃᐡᑯᓄᐃᐧᑲᒥᑯᐠ. 
ᐁᑲᐧ ᐸᑭ ᓂᑲᔭᓂᒧᒥᑎᐢ… ᐊᐦᐃᐠ ᒪᔭᑦ ᐊᓂᔑᓇᐯᐃᐧ 
ᑕᔑᑫᐃᐧᓂᐠ ᓂᑭᐅᒋᐅᐱᐠ ᐁᑲᐧ ᐁᐃᔑᓂᑲᑌᐠ ᒋᐸᐊᐧᐢ ᐃᐃᒪ 
ᒐᐧᕑᒋᓇ ᒥᐣᑎᑯᐠ. ᒪᐊᐧᐨ ᐊᑲᓯᐣ ᐅᐅᐁᐧ ᔕᐊᐧᓄᐠ ᐅᐣᑌᕑᐃᔪ 
ᐊᓂᔑᓇᐯᐃᐧ ᑕᔑᑫᐃᐧᐣ ᐁᑲᐧ ᒪᒪᐤ 600 ᑕᓯᓇᓂᐊᐧᐣ. ᐁᑲ 
ᒣᑲᐧᐨ ᓇᐣᑕ ᑲᑐᑕᒪᐣ, ᓂᒧᓀᐣᑕᐣ ᑲᐊᔭᒥᒋᑫᔭᐣ, ᑲᑭᔑᑌᐳᔭᐣ, 
ᑲᑲᐧᐡᑫᐧᐱᓀᔭᐣ, ᐁᑲᐧ ᑫᑯᓇᐣ ᑲᐅᔑᑐᔭᓂᐣ, ᒥᓇ ᐱᑲᐧᑕᐦᑭᐠ 
ᑲᐃᔕᔭᐣ, ᒥᓇ ᑲᔭᐃᓇᐱᔭᐣ, ᐁᑲᐧ ᐊᐃᐧᔭᐠ ᑲᐊᓂᑭᑫᓂᒪᑲᐧ ᐃᐃᒪ 
ᑕᔑᑫᐃᐧᓂᐠ. ᐁᑲᐧ ᒪᐊᐧᐨ ᓀᓇᓇᑯᑦ ᑲᐃᐧᑕᓄᑭᒪᑲᐧ ᐅᑎᐡᑯᓂᐠ 
ᐊᐧᓂᓇᐊᐧᑲᐠ ᒥᓇ ᑌᑎᐸᐦᐃᐠ ᑕᔑᑫᐃᐧᓇᐣ ᑲᑕᑲᐧᑭᐣ ᑲᐅᒋᐊᐧᐨ.

ᐁᑲᐧ ᑲᐅᐡᑲᑎᓯᐃᐧ ᐃᐡᑯᓄᐃᐧ ᐊᔭᒥᐦᐃᐁᐧᔭᐣ, ᐊᓂᐣ 
ᐁᐃᔑᐃᐧᒋᐦᐃᔭᑕᐧ ᐅᑎᐡᑯᓂᐠ?
ᐁᑲᐧ ᑲᐃᔑᐸᑯᓭᐣᑕᑯᓯᔭᐣ ᐅᐅᐁᐧ ᑲᐅᐡᑲᑎᓯᐃᐧ ᐃᐡᑯᓄᐃᐧ 
ᐊᔭᒥᐦᐃᐁᐧᐃᐧᓂᓂᐃᐧᔭᐣ ᒋᒥᓇᑲᐧ ᐅᑎᐡᑯᓂᐠ ᒪᒥᑎᓀᐣᒋᑲᐣ 
ᒥᓄᔭᐃᐧᐣ ᐊᔭᒥᐦᐃᐁᐧᐃᐧᐣ ᑐᑲᐣ ᒥᓄᔭᐃᐧᓂᐠ ᒥᓇ ᒥᓄ ᐱᒪᑎᓱᐃᐧᓂᐠ 
(ᒥᓄ ᐱᒪᑎᓯᐃᐧᐣ). ᐁᑲᐧ ᐅᑎᐡᑯᓂᐠ ᑲᐊᐧᐸᒪᑲᓄᐊᐧᐨ ᑲᐃᐧᐣ ᑫᑯᐣ 
ᒋᐃᐧᒋᑲᑌᐠ ᐁᑲᐧ ᒥᓇ ᑲᐃᐧᐣ ᓇᐣᑕ ᒋᐃᓇᑲᓄᐊᐧᐨ ᑕᐱᓀᑲ ᑲᑭᓇ 
ᐊᐃᐧᔭᐠ ᐸᑯᓭᐣᑕᑯᓯᐊᐧᐠ ᒋᒥᓄᓭᐊᐧᐨ ᐅᐱᒪᑎᓱᐃᐧᓂᐊᐧᐠ. ᐁᑲᐧ 
ᓴᑯᐨ ᓂᔑᐣ ᑫᑯᐣ ᓂᑕᐸᒋᑐᐣ ᐅᑫᐧᓂᐊᐧᐣ ᑲᒥᑫᐧᔭᓂᐣ ᐊᔭᒥᐦᐃᐁᐧᐃᐧ 
ᐃᐧᒋᐦᐃᐁᐧᐃᐧᓇᐣ ᑐᑲᐣ ᐁᐧᒥᑎᑯᔑᐃᐧ ᐅᑕᐸᒋᑫᐃᐧᓂᐠ ᒥᓇ 
ᐊᓂᔑᓇᐯᐃᐧ ᐅᑕᐸᒋᑫᐃᐧᓂᐠ. ᐁᑲᐧ ᐅᐅᐁᐧ ᑲᑐᑕᒪᐣ ᑕᐱᐡᑯᐨ 
ᐊᔭᒥᐦᐃᐁᐧᐃᐧᐣ ᑲᐧᔭᐠ ᒋᐃᐧᒋᐦᐃᑯᐊᐧᐨ ᐅᑫᐧᓂᐊᐧᐠ ᐅᑎᐡᑯᓂᐠ 
ᒥᐡᑯᐨ ᒋᐅᒋᒧᓀᐣᑕᒧᐊᐧᐨ ᒥᑫᐧᐊᐧᐨ ᐅᑎᐸᒋᒧᐃᐧᓂᐊᐧᐣ ᒥᓇ ᑲᐧᔭᐠ 
ᒋᐊᓄᑲᑕᒧᐊᐧᐨ ᐅᐱᒪᑎᓱᐃᐧᓂᐊᐧᐣ. ᐁᑲᐧ ᒥᔑᐣ ᑫᑯᓇᐣ ᓂᑕᓂᒧᑕᓇᐣ 
ᑐᑲᐣ ᔕᑫᐧᓂᒧᐃᐧᐣ, ᔑᑲᑌᐣᑕᒧᐃᐧᐣ, ᓇᐣᑕ ᑐᑕᓱᐃᐧᐣ, ᒪᒋᓭᐃᐧᐣ, 
ᒪᒋᐊᐸᒋᒋᑫᐃᐧᐣ, ᒪᒋᐃᐧᒋᐃᐧᑐᐃᐧᓇᐣ, ᒥᓇ ᒥᒋᓇᐁᐧᓱᐃᐧᐣ.
ᐁᑲᐧ ᐅᐅᐁᐧ ᑲᐅᐡᑭᒪᒋᓭᐠ ᐃᐡᑯᓄᐃᐧᐣ. ᑫᑯᓀᓇᐣ ᑫᐃᓇᑕᐧ 
ᒋᐊᐸᒋᑐᐊᐧᐨ ᑲᐧᔭᐠ ᒋᐃᔑᓭᐊᐧᐨ?
ᐁᑲᐧ ᓂᓂᓯᑐᑕᐣ ᐊᓂᐣ ᐁᐃᓀᐣᑕᑲᐧᐠ ᐊᐱᐣ ᑲᓇᐤᓇᑲᐧᐠ 
ᑲᐃᔑᑕᔭᐣ ᐁᑲᐧ ᑫᓂᐣ ᓂᑭᓇᑲᑕᐣ ᓂᑕᔑᑫᐃᐧᐣ ᑲᑭᐊᐣᑕᐃᐧ 
ᐃᐡᑯᓄᔭᐣ ᒥᓇ ᑲᑭᐊᐣᑕᐃᐧ ᐊᓄᑭᔭᐣ. ᐁᑲᐧ ᒥᓇ ᓂᓂᓯᑕᐁᐧᐣᑕᐣ 
ᒪᐊᐧᐨ ᐁᔭᓂᒥᐦᐃᑯᐊᐧᐨ ᐅᑎᐡᑯᓂᐠ ᐊᐱᐣ ᑲᑭᒪᒐᐊᐧᐨ ᐁᔭᐣᑕᐃᐧ 
ᐃᐡᑯᓄᐊᐧᐨ ᔕᐊᐧᓄᐠ ᐁᑲᐧ ᐅᐅᐁᐧ ᓂᑎᔑᐃᐧᑕᒪᐊᐧᐠ ᑲᐧᔭᐠ 
ᒋᑲᓇᐁᐧᓂᒥᑎᓯᐊᐧᐨ ᒣᑲᐧᐨ ᑲᐃᐡᑯᓄᐊᐧᐨ. ᐁᑲᐧ ᓂᑎᓇᐠ, 
ᓂᐸᑯᓭᐣᑕᐣ ᑲᐧᔭᐠ ᒋᑲᓇᐁᐧᓂᒥᑎᓯᔭᐣ ᑫᒋᓇᐨ ᑲᐧᔭᐠ 
ᒋᐃᔑᓭᔭᐣ ᒣᑲᐧᐨ ᑲᓇᑲᑕᒪᐣ ᑭᑕᔑᑫᐃᐧᐣ. ᐊᐦᐃ ᐱᑯ ᑭᔭᑦ 
ᑲᔦ ᒋᓇᓇᑕᐁᐧᐣᑕᒪᐣ ᐊᔭᒥᐦᐃᐁᐧᐃᐧ ᐃᐧᒋᐦᐃᐁᐧᐃᐧᐣ, ᒥᓇ 
ᒋᑲᑫᐧᒋᑐᔭᓂᐣ ᑲᓇᐁᐧᓂᒥᑎᓱᐃᐧ ᐃᔑᒋᑫᐃᐧᓇᐣ, ᒥᓇ ᒋᐅᐡᑭᔭᑕᐧ 
ᑭᑐᑌᒪᐠ ᒥᓇ ᑲᐧᔭᐠ ᒋᐱᒥᐊᔭᒥᔭᑕᐧ ᑭᑎᐯᐣᒋᑫᐃᐧᐣ ᒥᓇ ᑭᑐᑌᒪᐠ 
ᐃᐃᒪ ᑲᐃᔑᑕᔭᐣ. ᐁᑲᐧ ᑲᓇᐁᐧᓂᒥᑎᓱᐃᐧᐣ ᑭᒋᓀᐣᑕᑲᐧᐣ ᒥᐡᑯᐨ 
ᒋᒥᓄᓭᐠ ᑭᔭᐤ, ᑭᒪᒥᑎᓀᐣᒋᑲᐣ, ᒥᓇ ᑭᑎᓇᒪᒋᐦᐅᐃᐧᐣ. ᐁᑲᐧ ᒪᐊᐧᐨ 
ᑕᒥᓄᓭ ᑭᔭᐤ, ᑭᒪᒥᑎᓀᐣᒋᑲᐣ, ᒥᓇ ᑭᑎᓇᒪᒋᐦᐅᐃᐧᐣ ᐁᑲᐧ ᑭᒥᓄ 
ᐱᒪᑎᓱᐃᐧᐣ. ᐁᑲᐧ ᒥᓇ ᑫᒋᓇᐨ ᑲᐧᔭᐠ ᒋᓂᐸᔭᐣ, ᒋᐃᐧᓯᓂᔭᐣ, 
ᒥᓇ ᑲᐧᔭᐠ ᒋᐊᐧᐊᐧᑲᐃᐧᔭᐣ, ᒥᓇ ᒋᑲᓇᐁᐧᓂᒥᑎᓯᔭᐣ, ᒥᓇ 
ᒋᐊᐧᐃᐧᒋᐊᐧᑕᐧ ᑯᑕᑭᔭᐠ ᐊᐃᐧᔭᐠ, ᒥᓇ ᑲᐧᔭᐠ ᒋᓇᓄᑕᑯᓯᔭᐣ ᒥᓇ 
ᒋᒥᑲᒪᓂᐣ ᑫᑯᓇᐣ ᑫᐅᒋᒧᓀᐣᑕᒥᐣ ᒣᑲᐧᐨ ᑲᐱᒥᑲᓇᐁᐧᓂᒥᑎᓯᔭᐣ 
ᐅᐅᐁᐧ ᑕᑕᓱᑭᔑᑲ ᒣᑲᐧᐨ ᓂᑲᑕ ᑲᐃᔑᑲᐯᔑᔭᐣ ᑭᑕᔑᑫᐃᐧᓂᐠ.

ᑲᑫᐧᑌᐃᐧᐣ ᒥᓇ ᓇᑲᐁᐧᐢᒋᑫᐃᐧᐣ ᐅᐊᐧᐁᐧ ᒉᒥᐢ ᑭᕑᐟᑌᐣᑌᐣ, 
ᐅᐡᑲᑎᓯᐃᐧ ᐃᐡᑯᓄᐃᐧᐣ ᐅᑕᔭᒥᐦᐃᐁᐧ

ᑭᐡᐱᐣ ᑲᐊᐧᓇᓭᓂᐠ ᐅᒪᒥᑎᓀᐣᒋᑲᐣ ᐅᑎᐡᑯᓂ, ᐊᓂᐣ ᑫᑐᑕᒧᐊᐧᐨ 
ᒋᒥᓇᑲᓄᐊᐧᐨ ᐃᐧᒋᐦᐃᐁᐧᐃᐧᐣ?
ᒪᒥᑎᓀᐣᒋᑲᐣ ᒥᓇ ᒥᔭᐤ ᒥᓄᔭᐃᐧᐣ ᒪᐊᐧᐨ ᑕᐱᑕᐃᐧᐡᑲᒪᑲᓄᐣ 
ᒥᓇ ᐁᑭᒋᓀᐣᑕᑲᐧᑭᐣ ᒥᓯᐁᐧ ᒥᓄᔭᐃᐧᓂᐠ ᐁᑲᐧ ᐁᐡᑲᑦ ᐃᔑᓭᓂ 
ᐅᐡᑲᑎᐢ ᐁᑯᑕᒋᐨ ᒋᓇᓇᑕᐁᐧᐣᑕᑭᐣ ᐃᐧᒋᐦᐃᐁᐧᐃᐧᓇᐣ. ᐁᑲᐧ, ᒪᐊᐧᐨ 
ᑭᒋᓀᐣᑕᑲᐧᐣ ᐅᑎᐡᑯᓂᐠ ᒋᑭᑫᐣᑕᒧᐊᐧᐨ ᐁᑕᑲᐧᓂᓂᐠ ᒪᒥᑎᓀᐣᒋᑲᐣ 
ᒥᓄᔭᐃᐧ ᐊᔭᒥᐦᐃᐁᐧᐃᐧ ᐃᐧᒋᐦᐃᐁᐧᐃᐧᓇᐣ ᒣᑲᐧᐨ ᑲᐃᐡᑯᓄᐊᐧᐨ. 
ᐁᑲᐧ ᓂᓂᔑᒥᐣ ᐅᐅᐁᐧ ᑲᐃᓇᓄᑭᔭᐠ ᑲᐊᔭᒥᐦᐃᐊᔭᐠ ᐅᐡᑲᑎᓴᐠ 
ᐃᐃᒪ ᐊᐧᓂᓇᐊᐧᑲᐠ ᑭᐁᐧᑎᓄᐠ ᐃᐡᑯᓄᐃᐧᑲᒥᑯᐠ, ᑭᔭᑦ ᑲᔦ 
ᑫᒋᐁᐧ ᒋᐱᔕᐊᐧᐨ ᒥᓇ ᒋᐅᓇᑕᒪᐊᐧᑲᓄᐊᐧᐨ ᐊᔭᒥᐦᐃᑐᐃᐧᓇᐣ. 
ᑭᔭᑦ ᑲᔦ ᐅᑎᐡᑯᓂᐠ ᐅᑕᐊᔭᒥᔭᐊᐧᐣ ᐅᑎᐡᑯᓄᐦᐃᐁᐧᐣ, 
ᐃᐡᑯᓄᐃᐧ ᐊᓄᑭᓇᑲᓇᐣ ᓇᐣᑕ ᒋᑲᑫᐧᑌᐊᐧᐨ ᒋᐊᔭᒥᔭᐊᐧᐨ 
ᐅᐡᑯᑎᓯᐃᐧ ᐅᑕᔭᒥᐦᐃᐁᐧᐃᐧᐣ ᑭᐡᐱᐣ ᓇᑕᐁᐧᐣᑕᒧᐊᐧᐨ ᐊᐃᐧᔭᐣ 
ᒋᐊᔭᒥᔭᐊᐧᐨ ᐅᐅᐁᐧ ᐅᒪᒥᑎᓀᐣᒋᑲᓂ ᐅᒥᓄᔭᐃᐧᓂᐊᐧ ᐅᒋ. ᐁᑲᐧ 
ᒋᑭᑫᐣᑕᒧᐊᐧᐨ ᐅᑫᐧᓂᐊᐧᐠ ᐅᑎᐡᑯᓂᐠ ᐅᑫᐧᓂᐊᐧᐣ ᐅᐡᑲᑎᓯᐃᐧ 
ᐅᑕᔭᒥᐦᐃᐁᐧᐃᐧᐣ ᐃᐧᓇᐊᐧ ᑲᐅᒋᔭᓂᐨ ᐁᐃᐧᐃᐧᒋᐦᐃᑯᐊᐧᐨ ᒥᓇ 
ᑲᐧᔭᐠ ᒋᑲᓇᐊᐧᐸᑕᒧᐊᐧᐨ ᐅᒪᒥᑎᓀᐣᒋᑲᐣ ᐅᒥᓄᔭᐃᐧᓂᐊᐧ ᐁᑲᐧ 
ᐅᒥᓄ ᐅᐱᒪᑎᓱᐃᐧᓂᐊᐧ.
ᑫᑯᓀᓇᐣ ᐊᑎᐟ ᐊᔭᑲᐧᒥᓯᐃᐧ ᒥᓇ ᒥᓄᔭᐃᐧ ᐃᔑᒋᑫᐃᐧᓇᐣ 
ᑲᒥᓇᑲᓄᐊᐧᐨ ᐅᑎᐡᑯᓂᐠ?
ᐁᑲᐧ ᑕᐱᐡᑯᐨ ᑲᑭᐡᑎᑲᓂᐊᐧᐠ ᐃᓀᐣᑕᑲᐧᐣ ᐁᑲᐧ ᑲᒥᓄᓴᐦᐃᐁᐧᒪᑲᑭᐣ 
ᒪᐊᐧᐨ ᑭᒋᓀᐣᑕᑲᐧᓂᓂ ᐅᑫᐧᓂᐊᐧᐠ ᐅᐡᑲᑎᓴᐠ ᐅᒋ. ᒥᓇ ᑲᐧᔭᐠ 
ᒋᐃᓇᒋᑫᐊᐧᐨ ᒥᓇ ᒋᑲᑫᐧᒋᐊᐧᐨ ᒥᓇ ᑲᐧᔭᐠ ᒋᐊᐧᐃᐧᒋᐁᐧᐊᐧᐨ, ᒥᓇ 
ᑲᐧᔭᐠ ᒋᒥᓇᐧᔑᐠ ᐅᐡᑯᑎᓯᐃᐧ ᐅᐱᑭᐃᐧᐣ ᐊᒥᐅᐁᐧ ᐅᑫᐧᓂᐊᐧᐣ 
ᑫᒥᓄᓴᐦᐃᐁᐧᒪᑲᑭᐣ ᐊᓂ ᓂᑲᐣ. ᐁᑲᐧ ᐊᑎᐟ ᐅᑫᐧᓂᐊᐧᐣ ᑫᑯᓇᐣ 
ᒋᐃᐧᒋᐦᐃᑯᐊᐧᐨ ᑫᑭᑐᑕᒧᐊᐧᐸᐣ ᑐᑲᐣ ᑫᐃᔑᒥᓄᓴᐦᐃᑯᐊᐧᐨ ᐃᐃᐁᐧ 
ᒣᑲᐧᐨ ᒥᓇ ᐊᓂ ᓂᑲᐣ. ᓇᐣᑕ ᑲᔦ ᑲᒧᓀᐣᑕᑲᐧᓂᓂᐠ ᒋᑲᑲᑫᐧᒋᐊᐧᐨ, 
ᒥᓇ ᒋᐸᐸᒧᓭᐊᐧᐨ, ᒥᓇ ᒋᐊᐧᐃᐧᒋᑕᐧᐊᐧᐨ ᑫᑯᓇᐣ ᑲᑐᒋᑲᑌᓂᑭᐣ, 
ᒥᓇ ᐅᐡᑭ ᑫᑯᓇᐣ ᒋᑲᑫᐧᒋᑐᐊᐧᐨ, ᒥᓇ ᒋᒪᓯᓇᐦᐊᒧᐊᐧᐨ 
ᑲᑐᑕᒧᐊᐧᐨ, ᒥᓇ ᒋᐅᓇᑐᐊᐧᐨ ᑲᐃᔑᐸᑯᓭᐣᑕᒧᐊᐧᐨ ᒋᑐᑕᒧᐊᐧᐨ 
ᐁᑲᐧ ᒥᓇ ᑭᔭᑦ ᒋᐊᓄᐁᐧᐱᐊᐧᐨ ᑲᐃᐡᑲᐧ ᐃᐡᑯᓄᐊᐧᐨ ᒥᐡᑯᐨ ᑲᐧᔭᐠ 
ᑫᑯᓇᐣ ᒋᒪᒥᑎᓀᐣᑕᒧᐊᐧᐨ. ᐁᑲᐧ ᑲᔦ ᑭᔭᑦ ᒋᓇᓇᑕᐊᐧᐸᑕᒧᐊᐧᐨ 
ᑲᒥᓇᐧᔑᓂᓂᑭᐣ ᑫᑯᓇᐣ ᑲᒧᓀᐣᑕᒥᐦᐃᑯᐊᐧᐨ ᐁᑲᐧ ᑭᔭᑦ ᐅᑫᐧᓂᐊᐧᐣ 
ᑕᓱᑭᔑᑲ ᐅᐱᒪᑎᓱᐃᐧᓂᐊᐠ ᒋᐊᐸᒋᑐᐊᐧᐨ.
ᐁᑲᐧ ᐊᑎᐟ ᒥᓄ ᐃᑭᑐᐃᐧᓇᐣ ᐸᑭᑎᓇᓂᐣ ᑫᐃᔑᐃᐧᑕᒪᐊᐧᑕᐧ 
ᐅᑎᐡᑯᓂᐠ ᒥᓇ ᐅᐡᑲᑎᓴᐠ ᐅᐅᐁᐧ ᐊᐱᐣ ᑲᑭᒪᒋᐡᑯᓄᓇᓂᐊᐧᐠ?

ᐁᑲᐧ ᐅᐅᐁᐧ ᓂᑲᐦᐃᑭᐟ ᐊᐱᐣ ᐅᐅᐁᐧ ᒣᑲᐧᐨ ᑲᐃᐡᑯᓄᔭᐣ ᐁᑲᐧ 
ᒥᓇ ᑯᑕᑭᔭᐣ ᑫᑯᓇᐣ ᒣᑲᐧᐨ ᑲᐱᒧᑐᔭᓂᐣ ᐅᐅᒪ ᑭᑐᓇᑲᓂᐠ. 
ᒪᐊᐧᐨ ᐃᑭᑐᐠ ᑲᐧᔭᐠ ᒋᐊᓄᑭᔦᐠ! ᐁᑲᐧ ᓂᑭᑫᐣᑕᐣ ᒪᐊᐧᐨ 
ᐁᔭᓂᒪᐠ ᑲᐃᐡᑯᓄᓇᓂᐊᐧᐠ, ᓴᑯᐨ ᒥᔑᓇᐧᔦᐠ ᑲᐃᔑᐃᐧᒋᐦᐃᑯᐣ 
ᐁᐧᑎ ᐊᓂ ᓂᑲᐣ. ᐁᑲᐧ ᐅᐅᐁᐧ ᑭᐦᑭᓄᐦᐊᒪᑫᐃᐧᐣ ᑲᐃᒋᑲᑌᐠ 
ᑭᒋᓀᐣᑕᑲᐧᐣ ᒋᑭᑫᐣᑕᒪᓂᐣ ᑫᑯᓇᐣ ᐊᓂᐣ ᒥᓇ ᑲᐃᔑᓭᑭᐣ 
ᑫᑯᓇᐣ ᐅᐅᒪ ᐊᐦᑭᐠ, ᐁᑲᐧ ᓴᑯᐨ ᒪᐊᐧᐨ ᑭᒋᓀᐣᑕᑲᐧᐣ ᑲᐧᔭᐠ 
ᒋᑲᑫᐧᑭᑫᓂᒥᑎᓯᔭᐣ ᐊᐊᐧᓀᓄᔭᐣ. ᐁᑲᐧ ᐁᐡᑲᑦ ᑕᔭᓂᒪᐣ ᒥᓇ 
ᒋᐊᓂᒥᐃᐧᑐᔭᐣ. ᐁᑲᐧ ᒋᑭᑫᐣᑕᒪᐣ ᒥᔑᐣ ᐊᐃᐧᔭᐠ ᐁᓴᑭᐦᐃᑲᐧ 
ᒥᓇ ᐁᐸᑯᓭᓂᒥᑲᐧ ᑲᐧᔭᐠ ᒋᐃᐡᑯᓄᔭᐣ. ᒪᐊᐧᐨ ᑭᑭᒋᓀᐣᑕᑯᐢ, ᐁᑲᐧ 
ᐅᐅᐁᐧ ᑲᑭᑐᑕᐣ. ᐁᑲᐧ ᐅᐅᐁᐧ ᐯᔑᐠ ᑭᓯᐟ ᓂᑲᓇᑐᐣ ᐅᐅᒪ ᑯᑕᐠ 
ᑭᓯᐠ ᑲᐃᔑᑕᑲᐧᐠ ᑕᐱᓀᑲ ᑭᑲᑫᐧᑕᑯᔑᐣ ᐃᐃᒪ ᑲᐃᔑᐸᑯᓭᐣᑕᒪᐣ 
ᒋᐃᔕᔭᐣ. ᐁᑲᐧ ᑭᑎᓂᓇᐊᐧ ᑲᐧᔭᐠ ᒋᐃᐡᑯᓄᔦᐠ ᒥᓇ ᑲᓄᑫᐠ ᑲᐧᔭᐠ 
ᒋᑲᓇᐁᐧᓂᒥᑎᓯᔦᐠ, ᑕᐱᓀᑲ ᒪᐊᐧᐨ ᑭᑭᒋᓀᐣᑕᑯᓯᓇᐊᐧ!

ᑲᓇᑕᐁᐧᐣᑕᒪᐣ ᐃᐧᒋᐦᐃᐁᐧᐃᐧᐣ 
ᒪᐡᑲᐃᐧᓯᐃᐧᐣ ᑭᐊᐧᐸᑕᐦᐃᐁᐧ — ᑲᐃᐧᐣ 

ᐅᐅᐁᐧ ᓄᑭᐃᐧᐣ.

ᐁᑲᐧ ᐊᓂᒥᓭᔭᐣ ᒥᓇ ᓇᑕᐁᐧᐣᑕᒪᐣ 
ᐃᐧᒋᐦᐃᐁᐧᐃᐧᐣ, ᐃᐧᒋᐦᐃᐁᐧᐃᐧᐣ ᑕᑲᐧᐣ.

ᑫᒋᐁᐧ ᐱᔕᔭᐣ ᐁᑲᐧ ᐅᓇᒋᑲᑌᐠ ᑫᐃᔑᐊᐧᐱᒥᑯᔭᐣ 
ᑕᑲᐧᓄᐣ ᐅᐅᒪ ᐊᐧᓂᓇᐊᐧᑲᐠ ᑭᐁᐧᑎᓄᐠ ᐃᐡᑯᓄᐃᐧᑲᒥᑯᐠ 
ᒣᑲᐧᐨ ᑲᐃᐡᑯᓄᓇᓂᐊᐧᐠ, ᒥᓇ ᐃᐧᒋᐦᐃᐁᐧᐃᐧᐣ ᒥᑲᐧᓂᐊᐧᐣ 
ᑕᓯᔭᐦᑭ ᐅᐅᒪ ᓄᑎᐣ ᑭᐃᐧᐣ ᒥᑲᓇᐠ ᐊᓄᑭᐃᐧᑲᒥᑯᐠ.

ᓇᐣᑕ ᑲᓄᐢ ᓇᐣ ᐃᐧᒋᐦᐃᐁᐧᐃᐧᐣ 24/7 ᒪᒋᑭᑐᐃᐧᓂᐠ, 
ᒪᓯᓇᐦᐃᑫᐃᐧᓂᐠ ᓇᐣᑕ ᐊᔭᒥᐦᐃᐁᐃᐧᓂᐠ ᐅᐅᒪ 
1-844-626-4673 / www.nanhope.ca

ᒪᐊᐧᐨ ᓇ ᑲᑭᓇ ᑫᑯᓇᐣ 
ᒥᓄᒪᑲᐧᓄᐣ ᑭᑎᓀᐣᑕᐣ 
ᑲᐊᓂ ᑕᑲᐧᑭᐠ? ᐊᔕᔾ 
ᑲᔦ ᐊᒋᓇᐃᐧᐢ ᐊᓂ 
ᐊᐧᔐᑲᐧᐣ, ᐁᑲᐧ ᒥᓇ ᐊᓂ 
ᑕᑫᐣᑕᑲᐧᐣ. ᐁᑲᐧ ᑫᑯᓇᐣ 
ᑲᒥᓇᑕᒪᑭᐣ ᑕᑲᐧᑭᐠ 
ᑭᑐᒋᒥᑲᐃᐧᐣᑕᒥᓇᐣ 
ᐁᐧᐡᑲᐨ ᑲᑭᐱᑐᑕᒪᐠ. 
ᐁᑲᐧ ᐅᐅᐁᐧ ᐃᔑᓂᑲᑌ 
ᒧᓀᐣᑕᒧᐃᐧᐣ. ᐁᑲᐧ ᑕᓱ 
ᑕᑲᐧᑭᐣ, ᓂᑲᓄᑫ ᒣᑲᐧᐨ 
ᑲᔭᐊᐧᔑᔑᐃᐧᔭᐣ ᐊᔕᔾ ᒥᓇ ᑫᑲᐟ ᒋᐊᓂ ᒪᒋᐡᑯᓄᔭᐣ ᐁᑲᐧ ᒥᓇ 
ᐊᐱᐣ ᓂᐡᑕᑦ ᑲᒪᒋᐡᑯᓄᓇᓂᐊᐧᐠ ᐅᑫᐧᓂᐊᐧᐣ ᓂᑭᐊᔭᓇᐣ: ᐅᐡᑭ 
ᐱᓇᐦᐃᑲᓂᐊᐧᐢ, ᑭᐡᑭᑲᓇᐣ, ᐊᐸᒋᒋᑲᓇᐣ, ᐅᐡᑲᑭᓯᓇᐣ, ᐁᑲᐧ ᑲᔦ 
ᐅᐡᑭᑭᔑᑲᐣ. ᐁᑲᐧ ᑲᐃᐡᑲᐧ ᐃᐡᑯᓄᓇᓂᐊᐧᐠ, ᓂᑭ ᐃᐧᒋᒣᑕᐁᐧᒪᐠ 
ᓂᑐᑌᒪᐠ, ᒥᓇ ᐱᑯ ᓇᓇᑲ ᓂᑭᐊᐃᔑᒪᒪᑕᐃᐧ. ᐁᑲᐧ ᒪᐊᐧᐨ 
ᓂᒧᓇᒪᒋᐦᐅ ᑲᑕᑲᐧᑭᐠ. ᐁᑲᐧ ᑲᔦ ᑲᑕᑲᐧᑭᐠ ᒪᐊᐧᐨ ᓂᒧᓀᐣᑕᐣ, 
ᑐᑲᐣ ᑲᔦ ᑲᑯᑯᓱᐃᐧᑭᔑᑲᐠ, ᒥᓇ ᑭᒋᐱᓀ ᑲᔭᒪᐧᑲᓄᐨ. ᐁᑲᐧ 
ᒥᓇ ᑲᑕᑲᐧᑭᐠ ᒪᒐᓂᐊᐧᐣ. ᐊᓂᔑᓇᐯᐃᐧ ᐅᐡᑲᑎᓴᐠ ᒥᓯᐁᐧ 
ᑭᐁᐧᑎᐣᓀᑲᐱᐦᐊᓄᐠ ᐅᐣᑌᕑᐃᔪ ᒪᒐᐊᐧᐠ ᐁᐊᐣᑕᐃᐧ ᐃᐡᑯᓄᐊᐧᐨ. 
ᐁᑲᐧ ᑲᑭᓇ ᐅᐡᑲᑎᓴᐠ ᑲᐊᔭᐊᐧᐨ ᐃᐃᒪ ᐊᐧᓂᓇᐊᐧᑲᐠ, ᑕᐣᑕ ᐯ 
ᒥᓇ ᑯᑕᑭᔭᐣ ᑕᐃᐧᓇᐣ, ᑭᒪᐡᑲᐃᐧᓯᐃᐧᐣ ᒥᓇ ᑭᓴᐁᐧᐣᑕᑯᓯᐃᐧᐣ 
ᐊᐦᐃ ᐊᐱᒐ ᐊᓀᑦᑭ ᐊᐧᒋᐤ.
ᐁᑲᐧ ᑕᓱᑕᑲᐧᑭᐣ, ᓂᑭᑫᐣᑕᐣ ᑫᑯᓇᐣ ᐁᑎᐸᒋᑕᒪᓂᐣ. ᒥᓇ 
ᐁᑲᓄᑫᔭᐣ ᐊᐣᑎ ᑲᑭᐅᒋᓭᔭᐣ, ᒥᓇ ᑲᑭᐃᔕᔭᐣ, ᒥᓇ ᐱᑯ 
ᑲᑭᐃᓇᒪᒋᐦᐅᔭᐣ. ᐁᑲᐧ ᐅᑫᐧᓂᐊᐧᐣ ᑲᑭᐃᔕᔭᐣ ᐯᔑᐠ ᑫᑯᐣ 
ᒪᐊᐧᐨ ᒪᒪᔭᑦ ᐃᔑᓇᐧᑲᐣ. ᑐᑲᐣ ᐊᐊᐧᓀᓄᔭᐣ. ᐁᑲᐧ ᒥᓇ 
ᑯᑕᑭᔭᐠ ᐊᐃᐧᔭᐠ, ᓂᑭᑫᐣᑕᐣ ᑫᑯᓇᐣ ᐁᐅᒋᑭᑫᐣᑕᒪᓂᐣ ᐃᐃᒪ 
ᓂᒪᒥᑎᓀᐣᒋᑲᓂᐠ, ᑐᑲᐣ ᑲᔦ ᐁᓇᐱ ᑲᓇᐊᐧᐸᑕᒪᓂᐣ ᑫᑯᓇᐣ 
ᑲᐱᒥᑲᐃᐧᐣᑕᒪᓂᐣ. ᐊᒥᐁᐧ ᐱᑯ ᐁᐃᔑᐱᒥᑲᓄᑫᐣᑕᒪᓂᐣ ᑫᑯᓇᐣ 
ᑲᑭᐱᐊᐧᐸᑕᒪᓂᐣ. ᐁᑲᐧ ᐅᑫᐧᓂᐊᐧᐣ ᑲᐯ ᐱᑯ ᐊᔭᐊᐧᓄᐣ 
ᐅᐅᒪ ᓂᒪᒥᑎᓀᐣᒋᑲᓂᐠ. ᐁᑲᐧ ᒥᓇ ᑲᐃᐧᐣ ᒋᒧᑭᐡᑲᑌᐣᑕᒪᐣ 
ᐅᐅᐁᐧ ᐅᒋ. ᐁᑲᐧ ᐊᐱᐣ ᓂᑕᐃᐧᑭᒋᑲᓇᐣ ᒥᓇ ᔑᑯᐱᐠ ᑲᐊᓂ 
ᓴᑲᑭᐊᐧᐨ ᑲᐊᓂ ᐱᐳᓂᓂᐠ, ᐊᒥᐁᐧ ᐱᑯ ᐁᑕ ᐁᐃᔑᑭᑫᐣᑕᒪᐠ 
ᐊᓂᐣ ᑫᐃᐧᓇᐊᐧ ᐁᐃᔑᓭᐊᐧᑫᐧᐣ, ᑐᑲᐣ ᑫᐃᐧᓇᐊᐧ ᐊᐃᐧᔭᐠ 
ᐊᐱᐣ ᑲᔭᒐᑯᐃᐧ ᒪᒐᐊᐧᐨ. ᒥᒋᓇᐁᐧᓱᐃᐧᐣ ᒪᐊᐧᐨ ᐊᓂᒣᐣᑕᑲᐧᐣ, 
ᑐᑲᐣ ᑲᔦ ᐁᒥᑲᐃᐧᐣᑕᒪᐠ ᑲᑭᐊᐧᐃᐧᒋᐊᐧᔭᑲᐧᐸᐣ, ᒥᓇ 
ᑲᑭᐃᐧᒋᐸᐱᒪᑲᐧᐸᐣ ᒥᓇ ᑲᑭᓴᑭᐦᐊᑲᐧᐸᐣ. ᐅᐅᐁᐧ ᑲᑭᐊᐦᑭᐊᐧᐠ, 
ᓂᑭᐊᐧᓂᔭᐠ ᓄᑯᒥᐢ ᒥᓇ ᓂᒧᔓᑦ. ᐁᑲᐧ ᑲᑭᓇ ᐅᑫᐧᓂᐊᐧᐣ ᑫᑯᓇᐣ 
ᓂᒥᑲᐃᐧᐣᑕᓇᐣ ᐁᑲᐧ ᒥᓇ ᑲᐯ ᐱᑯ ᐅᑫᐧᓂᐊᐧᐣ ᓂᑲᒥᑲᐃᐧᐣᑕᓇᐣ. 
ᑐᑲᐣ ᐅᐡᑲᑎᓴᐠ ᑲᓇᑲᓇᐊᐧᐨ ᐅᑎᐯᐣᒋᑫᐃᐧᓂᐊᐧᐣ, ᐊᒥᐁᐧ ᐱᑯ 
ᑫᓂᐣ ᐁᐃᔑᓭᐠ ᒋᐱᒥᒪᐡᑲᐃᐧᐱᒧᓴᑕᒪᐣ ᑲᐃᔑᐱᒧᓭᔭᐣ.

ᐁᑲᐧ ᐅᐡᑲᑎᓴᐠ ᑲᐊᓄᑲᐊᐧᑲᐧ, ᑫᓂᐣ ᓂᐃᐧᑎᐸᒋᑕᐣ 
ᐊᓂᐣ ᑲᐃᓇᓄᑭᑕᒪᐊᐧᑲᐧ ᐅᑫᐧᓂᐊᐧᐠ ᐅᐡᑲᑎᓴᐠ ᐅᐅᒪ 
ᐅᐱᑭᔭᐊᐧᓱᐃᐧᓂᐠ. ᐁᑲᐧ ᐁᐡᑲᑦ ᑕᔑᑫᐃᐧᓇᐣ ᓂᐃᐧᑕᒪᑯᒥᐣ 
ᑫᑯᓀᓇᐣ ᑫᐊᓂᒧᑕᒪᑭᐣ ᒥᓇ ᐃᔑᒋᑫᐃᐧᓇᐣ ᐊᓂᐣ 
ᑫᐃᔑᐃᐧᒋᐦᐃᑯᐊᐧᐨ ᐅᐡᑲᑎᓴᐠ ᐅᐅᒪ ᑕᔑᑫᐃᐧᓂᐠ. ᒥᓇ 
ᓂᑭᐦᑭᓄᐦᐊᒪᑫ ᒥᓇ ᓇᓇᑲ ᑫᑯᓇᐣ ᓂᑐᑕᓇᐣ ᑐᑲᐣ ᐱᒧᒋᑫᐃᐧᐣ, 
ᐱᒪᑲᐧᔑᐁᐧᐃᐧᐣ, ᒪᑎᐁᐧᐦᐃᑲᐣ ᑲᐅᔑᔭᑲᓄᐨ, ᒥᓇ ᐅᐡᑲᑎᓴᐠ 
ᑲᐃᔑᒧᓀᐣᑕᒧᐊᐧᐨ. ᐁᑲᐧ ᒥᓇ ᓂᐃᐧᒋᔭᒥᓇᐠ ᐅᐡᑲᑎᓯᐃᐧ 
ᐊᓄᑭᓇᑲᓇᐠ ᐃᐃᒪ ᑕᔑᑫᐃᐧᓂᐠ ᒥᓇ ᐁᐅᒋᑭᑫᓂᒪᔭᑲᐧ 
ᑲᐃᔑᐱᒪᑎᓯᐊᐧᐨ ᒥᓇ ᑲᐃᔑᐃᐧᒋᔭᐊᐧᐨ ᐅᑐᐡᑲᑎᓯᒧᐊᐧᐣ. 
ᐁᑲᐧ ᓂᐣ ᒥᓇ ᑯᑕᑭᔭᐠ ᓂᐃᐧᐣ ᐊᓄᑭᓇᑲᓇᐠ ᑲᐊᓄᑭᑕᒪᑫᔭᐠ, 
ᑕᔑᓀ ᓂᓇᑐᑕᐊᐧᒥᓇᐠ ᑕᔑᑫᐃᐧᓇᐣ ᑲᐃᔑᐸᑯᓭᐣᑕᒧᐊᐧᐨ 
ᑫᐃᔑᐃᐧᒋᐦᐃᒪᑲᓄᓂᐨ ᐅᑐᐡᑲᑎᓯᒧᐊᐧᐣ.

ᐁᑲᐧ ᐅᐅᐁᐧ ᑲᑕᑲᐧᑭᐠ, ᐊᔕᔾ ᓂᑕᓂᑲᐧᔭᒋ ᒋᐊᐣᑕᐃᐧ 
ᓇᑕᐁᐧᐣᒋᑫᔭᐣ, ᒥᓇ ᒋᓇᓇᑕᐃᐧ ᐱᓀᐁᐧᔭᐣ, ᒥᓇ ᒋᓇᓇᑕᐃᐧ 
ᒧᓭᔭᐣ. ᐊᒥᐁᐧ ᐊᔕᔾ ᒧᓱᐠ ᒋᐊᓂ ᐊᒪᓂᔭᐊᐧᐨ, ᒥᓇ ᒋᐊᓂ 
ᐸᐸᒥᔭᐊᐧᐨ ᒥᐡᑯᐨ ᒋᐊᓂ ᒥᔑᓂᐊᐧᐨ. ᐁᑲᐧ ᓂᐦᑲᐠ ᐱᓇᒪ 
ᑭᒋᐃᐧᓯᓂᐊᐧᐠ ᑲᒪᐧᔦ ᒪᒋᑯᒋᓂᐊᐧᐨ ᒋᑭᐨ ᑲᐊᓂ ᑕᑲᔭᓂᐠ ᒥᐡᑯᐨ 
ᐁᑲ ᐃᐧᐸᐨ ᒋᐸᐊᐧᓂᐊᐧᐨ ᒣᑲᐧᐨ ᑲᐱᒪᑯᒋᓂᐊᐧᐨ. ᐁᑲᐧ ᐃᐧᐣ 
ᐊᒥᑲᐧᐠ ᑲᐯᔑᐊᐧᐨ ᐅᐊᐧᔑᐊᐧᐠ ᐁᑲᐧ ᑫᐃᐧᓇᐊᐧ ᑲᐧᔭᒋᐊᐧᐠ ᑲᐊᓂ 
ᐱᐳᓂᓂᐠ. ᐊᐣᑭᐣ ᐁᑐᑕᒪᐣ? ᐁᑲᐧ ᐅᐅᐁᐧ ᑲᑐᑕᒧᐊᐧᐨ, ᑫᑭᓇᐊᐧ 
ᑭᑲᐧᔭᒋᒥᐣ. ᐁᐦᐊᐠ ᑲᔦ ᓂᑲᐧᔭᑎᓇᐠ ᐱᐳᓇᔑᑲᓇᐠ, ᐁᑲᐧ ᒥᓇ 
ᐱᑯ ᑲᐧᔭᐠ ᒋᑲᐧᔭᒋᓇᓂᐊᐧᐠ ᐊᐱᐣ ᑲᐃᐧᐊᓂ ᑕᑲᔭᐠ ᑲᐱᐳᐠ. 
ᐁᑲᐧ ᑲᐃᐧᐣ ᑲᔦ ᓇᐱᐨ ᐱᓯᑦ ᒋᓇᑯᓯᐨ ᒥᓇ ᓇᐱᐨ ᑭᐡᑲᐧᔭᑯᓇᑲ, 
ᐁᑲᐧ ᑲᐧᓂᐣ ᑲᑭᓇ ᐊᐃᐧᔭᐠ ᒋᓇᓇᒪᔦᐣᑕᒧᐊᐧᐨ ᑲᐱᐳᓂᓂᐠ. 
ᐊᔕᔾ ᐃᐧᐸᐨ ᐊᓂᒪᒋᑕᑲᔭ, ᐊᓂᐱᔕᐣ ᑲᔦ ᐊᓂ ᐅᓴᐊᐧᐊᐧᐣ 
ᐊᑲᐧᒋᐠ. ᐁᑲᐧ ᓄᐱᒥᐠ ᐸᐸᒥᑲᐸᐃᐧᔭᐣ, ᒪᐊᐧᐨ ᒪᓇᐧᔑᐣ ᐊᐱᐣ 
ᑲᔦ ᑲᔭᓂᐱᐊᐧᐠ ᐁᔭᓂ ᒪᔭᑭᓇᑲᐧᐠ. ᐁᑲᐧ ᐸᑭ ᓂᑕᓂᒧᑕᐣ 
ᐅᐅᐁᐧ ᒥᒋᓇᐁᐧᐣᓱᐃᐧᐣ ᑲᐃᒋᑲᑌᐠ, ᒪᐊᐧᐨ ᐊᓂᒪᓄᐣ ᐅᑫᐧᓂᐊᐧᐣ 
ᒋᐊᓂᒧᒋᑲᑌᑭᐣ. ᐊᓂᐣ ᒥᓇ ᑲᐃᔑᓂᓯᑐᑕᒪᐠ ᐁᑲᐧ ᐸᐸᑲᐣ 
ᑭᑎᔑᓇᑭᐡᑲᒥᐣ ᑲᐃᓇᒋᐦᐅᔭᐠ: ᑐᑲᐣ ᑲᐃᑭᑐᔭᐠ, ᒥᓇ 
ᑲᐃᔑᒪᒥᑎᓀᐣᑕᒪᐠ ᐁᑲᐧ ᒥᓇ ᑲᐃᔑᒥᑯᐡᑲᑯᔭᐠ. ᐁᑲᐧ ᑲᑕᑲᐧᑭᐠ 
ᐸᑲᐣ ᑭᑎᔑᐊᒋᐡᑲᒥᐣ, ᒥᓇ ᒋᓇᑕᐃᐧᐦᐅᔭᐠ. ᐁᑲᐧ, ᓂᐸᑯᓭᐣᑕᐣ 
ᑫᑭᓇᐊᐧ ᒋᓄᑕᐃᐧᓇᑯᐠ. ᐁᑲᐧ ᐊᑲᐧᒋᐠ ᐃᔕᐠ ᒥᓇ ᒋᒧᓀᐣᑕᒣᐠ 
ᐅᐅᐁᐧ ᑲᑕᑲᐧᑭᐠ ᑲᐊᐧᐸᑕᒣᐠ, ᒥᓇ ᐸᑭ ᐅᑎᓇᐣ ᒧᓱᐃᐧᔭᐢ, ᒥᓇ 
ᒋᑲᐧᔭᒋᔦᐠ ᑲᐃᐧᐊᓂ ᑕᑲᔭᐠ, ᐁᑲᐧ ᑲᔦ ᒋᑭᔓᐊᐧᐱᔦᐠ.

“ᑫᑯᓀᐣ ᓂᐦᒋ?”
ᑕᔾᓫᐁᕑ ᒧᓂᔭᐢ, ᐅᐡᑲᑎᓯᐃᐧ ᐊᓄᑭᓇᑲᐣ

ᐁᑲᐧ ᒥᓇ ᓂᐃᐧᒋᔭᒥᓇᐠ ᐅᐡᑲᑎᓯᐃᐧ 
ᐊᓄᑭᓇᑲᓇᐠ ᐃᐃᒪ ᑕᔑᑫᐃᐧᓂᐠ ᒥᓇ 
ᐁᐅᒋᑭᑫᓂᒪᔭᑲᐧ ᑲᐃᔑᐱᒪᑎᓯᐊᐧᐨ ᒥᓇ 
ᑲᐃᔑᐃᐧᒋᔭᐊᐧᐨ ᐅᑐᐡᑲᑎᓯᒧᐊᐧᐣ. 

ᕊᑭᑐᓐ ᑭᑕᐊᓂᔑᓇᐯᒧᐎᓐ
Saa-kih-toon-kit-anishinabemowin 
Love Your Language

They made bows 
Ki-acaapiikewak   
ᑭᐊᒑᐲᑫᐊᐧᐠ

Moosehide   
Mooswayaan     
ᒨᓴᐧᔮᐣ

Napwahan    
ᓇᐸᐧᐦᐊᐣ    

Caribou antlers     
Atikoteshkan  
ᐊᑎᑯᑌᓑᑲᐣ 

ᐊᓄᑭᐃᐧᓇᐣ ᐅᐅᒪ ᐱᒧᒋᑫᐃᐧᓂᐠ 
ᐱᒧᒋᑫᐃᐧᐣ ᐊᓄᑭᐦᐃᐁᐧ ᐅᐅᒪ ᐊᐧᓂᓇᐊᐧᑲᐠ, ᑕᐣᑕ ᐯ, ᐁᑲᐧ 
ᑭᐁᐧᑎᓄᐠ ᐊᓂᔑᓂᓂᐃᐧ ᑕᔑᑫᐃᐧᓇᐣ!
ᒪᐊᐧᐨ ᒥᔑᐣ ᐊᓄᑭᐃᐧᓇᐣ ᓂᑕᔭᒥᓇᐣ ᑲᐱᐦᐃᑯᔭᓂᐣ.

ᐊᑯᓯᐃᐧ ᐃᐧᒋᐦᐃᐁᐧᐃᐧᓇᐣ:
•	 ᒥᒋᑦ ᑲᐊᔕᑲᓂᐊᐧᐠ
•	 ᑲᑭᓯᐱᑭᓂᑲᓂᐊᐧᐠ
•	 ᑲᑲᓯᓂᑲᑌᐠ ᑲᐯᔑᐃᐧᐣ
•	 ᐊᓄᑭᐃᐧᓂᐠ ᑲᐃᐧᒋᐦᐃᐁᐧᐨ
•	 ᒥᓄ ᐃᐧᒋᐦᐃᐁᐧᐃᐧ ᐊᓄᑭᓇᑲᓇᐠ
•	 ᑲᐊᐧᐁᐧᑕᐦᐃᓂᑫᐊᐧᐨ ᐊᓄᑭᓇᑲᓇᐠ
•	 ᐅᑎᓂᐁᐧᑕᒪᑫᐠ
•	 ᐱᒧᒋᑫᐃᐧᐣ ᐃᐧᒋᐦᐃᐁᐧᐃᐧᓇᐣ ᐅᑭᒪ
•	 ᑲᐯᔑᐃᐧᑲᒥᐠ ᐃᐧᒋᐦᐃᐁᐧᐃᐧ ᐊᓄᑭᓇᑲᐣ

ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ:
•	 ᒪᐡᑭᑭᐃᐧ ᐅᐊᐧᐁᐧᓇᒋᑫ
•	 ᒪᒥᑎᓀᐣᒋᑲᐣ ᒥᓄᔭᐃᐧᐣ ᐅᑕᔭᒥᐦᐃᐁᐧ
•	 ᑲᑭᐱᑎᓂᑲᑌᑭᐣ ᐊᑯᓱᐃᐧᓇᐣ ᒪᐡᑭᑭᐃᐧ ᐅᐃᐧᑕᒪᑫ
•	 ᒪᐡᑭᑭᐃᐧ ᑎᐸᒋᒧᐃᐧᓇᐣ ᑲᓇᐁᐧᐣᒋᑫᐃᐧᐣ ᐊᓄᑭᓇᑲᐣ
•	 ᒪᐡᑭᑭᐃᐧᑫᐧᐠ
•	 ᒥᓯᐁᐧ ᑲᓇᐁᐧᐣᒋᑫᐃᐧᐣ ᐊᓄᑭᓇᑲᐣ
•	 ᒪᐡᑭᐃᐧᑲᒥᐠ ᐅᑲᓇᐃᐧᒪᒋᑭᑐᓀ/ᐊᓄᑭᓇᑲᐣ ᐅᑎᓂᐁᐧᑕᒪᑫ

Get screened for colon cancer! 
It’s as easy as 1-2-3! 
If Colon cancer is found early and treated there is a 
90% chance it can be cured.
If you are ages 50 to 74, talk to your healthcare 
provider if getting checked for colon cancer is right  
for you.

For more information, visit our web page:
SLFNHA.com/health-services/cancer-screening

ᐊᐊᐧᔑᒣ ᐃᐧᑭᑫᐣᑕᒪᐣ ᐅᐅᒪ ᑭᐃᐧᑌᐣ:  
SLFNHA.com/careers

